
			གཉིས་པ་ནི། དེ་ནས་སྒྲུབ་པ་པོ་རྣམས་སྟན་བདེ་བར་འཁོད་ལ། རང་ཉིད་སྐད་ཅིག་གིས་སྒྲོལ་མ་དཀར་མོར་གྱུར། ཨོྃ་ཨཱཿ པདྨཱནྟ་ཀྲྀཏ་ཧཱུྂ་ཕཊ། ལན་ཉེར་གཅིག་གམ། བརྒྱ་རྩ་ཙམ་བཟླའོ། ། 

			གསུམ་པ་ནི། སྔོན་འགྲོའི་གཏོར་མ་ལ་ཆབ་བྲན། ཨོྃ་ཨཱཿ པདྨཱནྟ་ཀྲྀཏ་ཧཱུྂ་ཕཊ་ཀྱིས་བསངས། ཨོྃ་སྭབྷཱཝ་ཤུདྡྷཱཿ སརྦ་དྷ རྨཱཿ སྭབྷཝ་ཤུདྡྷོཉ་ཧཾ ས་སྦྱངས། སྟོང་པའི་ངང་ལས་ཨོྃ་ལས་རིན་པོ་ཆེའི་སྣོད་ཡངས་ཤིང་རྒྱ་ཆེ་བ་རྣམས་ཀྱི་ནང་དུ་ཨོྃ་ཞུ་བ་ལས་བྱུང་བའི་ལྷ་རྫས་ཀྱི་གཏོར་མ་འདོད་པའི་ཡོན་ཏན་ལྔ་དང་ལྡན་པ་བདུད་རྩིའི་རྒྱ་མཚོར་གྱུར། ཨོྃ་ཨཱཿ ཧཱུྂ། ལན་གསུམ་གྱིས་བྱིན་གྱིས་བརླབ། ལྕགས་ཀྱུའི་ཕྱག་རྒྱ་དང་། སརྦ་བྷུ་ཏ་ཨཱ་ཀརྵ་ཡ་ཛཿ ས་མགྲོན་བཀུག །རྡོར་ཐལ་ཕྱེ་བས། ནམསྶརྦ་ཏཐཱགཏེབྷྱོ་བིཤྭ་མུ་ཁེབྷྱཿ སརྦཐཱ་ཁཾ་ཨུ དྒཏེ་སྥརཎ་ཨིམཾ་གགན་ཁཾ། གྲྀཧྞེདམྦལྱཱདི་སྭཱ་ཧཱ། ལན་གསུམ། རལ་གྲི་འདེབས་པའི་རྒྱས་ ཨོྃ་ཨཀཱརོ་མུཁཾ་སརྦ་དྷ རྨཱཎཱཾ་ཨཱདྱནུཏྤ ནྣཏྭཱཏ། ཨོྃ་ཨཱཿ ཧཱུྂ་ཕཊ་སྭཱཧཱ། ལན་གསུམ་གྱིས་བསྔོ། གཡས་རྡོ་རྗེ་དང་བཅས་པའི་མཆོག་སྦྱིན། གཡོན་དྲིལ་བུ་བཅད་གསིལ་གྱིས། གང་ཡང་འདིར་གནས་ལྷ་དང་ཀླུ། །གནོད་སྦྱིན་སྲིན་པོ་འམ་གཞན་དག་ལ། །སྔགས་སྤྱོད་དོན་དུ་གཏོར་མ་འདི། །འབུལ་གྱིས་ཡང་དག་བཞེས་སུ་གསོལ། །མཆོད་སྦྱིན་གཏོར་མ་འདི་བཞེས་ལ། །རྣལ་འབྱོར་བདག་ཅག་འཁོར་བཅས་ལ། །ཞེས་པ་ནས། ཡིད་ལ་འདོད་པ་ཀུན་འགྲུབ་མཛོད། །ཅེས་པའི་བར་གྱིས་ཕྲིན་ལས་བཅོལ་ལ་གཏོར་མ་དོར། ཡི་དམ་ཁྲོ་བོའི་ང་རྒྱལ་གྱིས་རྡོ་རྗེའི་ཚྭ་ཚྭ་འཕྲོས་པས་བགེགས་ལྷག་མ་བསྐྲད་པར་མོས་ལ། ཨོྃ་ཏཱརེ་ཏུཏྟཱརེ་ཏུརེ་སྭཱཧཱ། ཨོྃ་སུམྦྷ་ནི་སུམྦྷ་སོགས་ཀྱི་སྔགས་བརྗོད། ཡུངས་ཐུན་གཏོར། གུ་གུལ་བདུག །

			བཞི་པ་སྲུང་འཁོར་བསྒོམ་པ་ནི། ཐུགས་ཀའི་ས་བོན་གྱི་འོད་ཟེར་ལས་བྱུང་བའི་སྣ་ཚོགས་རྡོ་རྗེའི་ས་གཞི། ར་བ། དྲྭ་བ། གུར་བླ་བྲེ། མེ་རི་དང་བཅས་པའི་སྲུང་འཁོར་ཡེ་ཤེས་ཀྱི་རང་བཞིན་བདུད་བཞི་སོགས་ཀྱིས་མི་ཤིགས་པ་ཀུན་ནས་བརྟན་པར་གྱུར། སྒྲོལ་མ་འབྱུང་བའི་རྒྱུད་ལས། ཨོྃ་བཛྲ་རཀྵ་རཀྵ་ཧཱུྂ་ཧཱུྂ་ཧཱུྂ་ཕཊ་སྭཱ་ཧཱ། ཞེས་དང་། སྒྲོལ་མ་ལས་སྣ་ཚོགས་འབྱུང་བའི་རྒྱུད་ལས་ཨོྃ་བཛྲ་ཏེ་ཛོ་བཛྲ་ཨཱ་ས་ན་ཧཱུྂ་ཕཊ། ཅེས་པས་བསྲུང་ཞིང་བརྟན་པར་བྱ་བར་གསུངས་སོ། །

			ལྔ་པ་གནས་ཡོ་བྱིན་བརླབ་ནི། བསངས་ཆུ་གནས་ཁང་དང་མཆོད་རྫས་ལ་འཐོར་ཞིང་། ཨོྃ་ཨཱཿ པདྨཱ ནྟ་ཀྲྀཏས་བསངས། ཨོྃ་སྭབྷཱཝས་སྦྱངས། སྟོང་པའི་ངང་ལས་གནས་ཁང་བྷྲཱུྂ་ལས་རིན་པོ་ཆེ་སྣ་ཚོགས་ལས་གྲུབ་པའི་ཐར་པ་ཆེན་པོའི་གཞལ་མེད་ཁང་མཚན་ཉིད་ཐམས་ཅད་ཡོངས་སུ་རྫོགས་པའི་དབུས་སུ། ཨོྃ་ལས་རིན་པོ་ཆེའི་སྣོད་ཡངས་ཤིང་རྒྱ་ཆེ་བ་ཆོས་ཀྱི་དབྱིངས་དང་མཉམ་པ་རྣམས་ཀྱི་ནང་དུ་བྷྲཱུྂ་ལས་ཁམས་གསུམ་གྱི་རྫས་ལས་ཁྱད་པར་དུ་འཕགས་ཤིང་མཆོག་ཏུ་མི་འགྱུར་བའི་མཆོད་ཡོན། ཞབས་བསིལ། མེ་ཏོག །བདུག་སྤོས། མར་མེ། དྲི་ཆབ། ཞལ་ཟས། རོལ་མོ། འདོད་པའི་ཡོན་ཏན་ལྔ་ལ་སོགས་པ་མཆོད་རྫས་དྭངས་ཤིང་ཐོགས་པ་མེད་པ། འཕགས་པ་ཀུན་ཏུ་བཟང་པོའི་རྣམ་པར་ཐར་པ་ལས་བྱུང་བའི་མཆོད་པའི་སྤྲིན་ལས་ཀྱང་ཆེས་ཆེར་ལྷག་པ་རབ་འབྱམས་ནམ་མཁའི་མཐར་ཁྱབ་པར་རྒྱས་པར་འགེངས་ཤིང་། དུས་འཁོར་བ་ཇི་སྲིད་མ་སྟོངས་ཀྱི་བར་དུ་རྒྱུན་མི་འཆད་པར་འབྱུང་བའི་རང་བཞིན་དུ་གྱུར། ནམ་མཁའ་མཛོད་ཀྱི་རྒྱ་སྨིན་མཚམས་སུ་བསྐོར་ཞིང་། ཨོྃ་སརྦ་བིད་པཱུ་ར་པཱུ་ར་སུ་ར་སུ་ར་ཨཱ་བརྟ་ཡ་ཨཱ་བརྟ་ཡ་ཧོ། ཨོྃ་བཛྲ་སྥ་ར་ཎ་ཁཾ། ཞེས་དང་། སོ་སོའི་རྒྱ་བཅས། ཨོྃ་བཛྲ་ཨརྒྷཾ་སྭཱ་ཧཱ། ཨོྃ་བཛྲ་པཱདྱཾ་སྭཱ་ཧཱ། ཨོྃ་བཛྲ་པུཥྤེ་ཨཱཿ ཧཱུྂ། དེ་བཞིན་དུ། བཛྲ་དྷཱུཔེ་ཨཱཿ ཧཱུྂ། ཨཱལོཀེ། གནྡྷེ། ནཻཝེདྱེ། ཤབྡ་ཨཱཿ ཧཱུྂ། བར་བརྗོད་དོ། །

			དྲུག་པ་སྐྱབས་འགྲོ་དང་སེམས་བསྐྱེད་བྱ་བ་ནི། སངས་རྒྱས་མ་ལུས་ཀུན་གྱི་དངོས། །བཅོམ་ལྡན་འདས་མའི་ཞབས་པད་ལ། །བདག་དང་མཁའ་མཉམ་འགྲོ་ཚོགས་ཀུན། །བྱང་ཆུབ་བར་དུ་སྐྱབས་སུ་གསོལ། །ཚིག་རྐང་དང་པོ་ལ་ དམ་ཆོས་མ་ལུས་དང་། འཕགས་ཚོགས་མ་ལུས་ཞེས་རིམ་གྱིས་སྦྱར་བའི་སྐྱབས་འགྲོ་ལན་ཅི་རིགས་སོང་བའི་རྗེས་སུ། འགྲོ་ཀུན་སྡུག་བསྔལ་ལས་བསྒྲལ་ཞིང་། །བདེ་བ་མཆོག་ལ་རབ་བཀོད་དེ། །བླ་མེད་བྱང་ཆུབ་ལ་བཞག་ཕྱིར། །སྒོ་གསུམ་དགེ་ལ་བཀོལ་བར་བྱ། །ཞེས་སེམས་བསྐྱེད་ལན་གསུམ་བྱ། 

			གཉིས་པ་དངོས་གཞི་ལ། རང་གི་བྱ་བ་དང་། མཆོག་གི་ཡུལ་ལ་བྱ་བའོ། །དང་པོ་ནི། འདིར་བདག་མདུན་བུམ་པ་སྒྲུབ་པ་སོགས་རྗེ་ཞྭ་དམར་ལྔ་པའི་སྒྲོལ་དཀར་དངོས་གྲུབ་ཀུན་སྩོལ་ལྟར་བྱས་ཀྱང་ཆོག་མོད། དེང་སང་དུས་ཀྱི་དབང་གིས་ཕྱག་ལེན་རྒྱས་པ་མི་ལྕོགས་པར་འདུག་པས། ཀུན་མཁྱེན་སི་ཏུ་དྷརྨ་ཀཱ་རས་མཛད་པའི་སྒྲོལ་དཀར་ཡིད་བཞིན་འཁོར་ལོའི་སྒྲུབ་ཐབས་གཞིར་བཟུང་། མདུན་བསྐྱེད་དང་། བུམ་བསྐྱེད་སོགས་ཡིག་ཆ་གཞན་ནས་ཁ་བསྐང་ཏེ་ལག་ལེན་འཁྱེར་བདེ་བར་འགོད་པ་ལ། བདག་བསྐྱེད། མདུན་བསྐྱེད། བུམ་པ་སྒྲུབ་པ་སྟེ་གསུམ་ལས།

			གསུམ་པ་བུམ་བསྐྱེད་ནི། བུམ་པ་ཨོྃ་ཨཱཿ པདྨཱནྟ་ཀྲྀཏས་བསངས། ཨོྃ་སྭབྷཱཝས་སྦྱངས། སྟོང་པའི་ངང་ལས་པཾ་ལས་སྣ་ཚོགས་པདྨ་དང་། ཨ་ལས་ཟླ་བའི་གདན་ལ་བྷྲཱུྂ་ལས་རིན་པོ་ཆེའི་བུམ་པ་དཀར་པོ། ལྟོ་བ་ཡངས་པ། མགྲིན་པ་རིང་བ། མཆུ་འཕྱང་བ། དྭངས་ཤིང་ཐོགས་པ་མེད་པ། མཚན་ཉིད་ཐམས་ཅད་ཡོངས་སུ་རྫོགས་པ། ལྷའི་གོས་ཀྱིས་མགྲིན་པ་བཅིངས་ཤིང་དཔག་བསམ་ཤིང་གིས་ཁ་བརྒྱན་པ། ནང་དུ་ལྔ་ཚན་ལྔ་དང་བདུད་རྩིའི་ཆུས་ཡོངས་སུ་གང་བའི་དབུས་སུ། པཾ་ལས་པདྨ་དཀར་པོ་སྡོང་བུ་དང་བཅས་པ་སོགས་ནས། འོད་དཔག་མེད་ཀྱིས་དབུ་བརྒྱན་པར་གྱུར་ཞེས་པའི་བདག་བསྐྱེད་ལྟར་ལ། རང་སེམས་སོགས་ཀྱི་ཚིག་འབྱིན་འཇུག་མདུན་བསྐྱེད་ལྟར་བྱའོ། །

			མཆོད་པ་ནི་ཙནྡྲ་གོ་མིས་མཛད་པའི་དྲི་ཞིམ་མེ་ཏོག་ཐམས་ཅད་དང་། །ཨ་ག་རུ་སོགས་བདུག་སྤོས་དང་། །རབ་ཏུ་མུན་སེལ་སྒྲོན་མེ་དང་། །ག་པུར་ལ་སོགས་དྲི་ཡི་མཆོག །གཙང་སྦྱར་བཤོས་དང་གཞན་ཡང་ནི། །སྒྲ་སྙན་ལ་སོགས་མཆོད་པའི་ཚོགས། །ཐམས་ཅད་སྒྲོལ་མ་ཡུམ་ལ་དབུལ། །ཞེས་དང་། ཨོྃ་ཨཱཪྻ་ཏཱ་རཱེ་ས་པ་རི་ཝཱ་ར་ཨརྒྷཾ་སྭཱ་ཧཱ། པཱདྱཾ་སྭཱ་ཧཱ། པུཥྤེ་ཨཱཿ ཧཱུྂ། ནས། ཤབྡ་ཨཱཿ ཧཱུྂ། བར་གྱིས་མཆོད། 

			བསྟོད་པ་ནི་ངག་དབང་གྲགས་པས་མཛད་པའི་གློག་དང་འདྲ་བའི་སྤྱན་མངའ་མ། །དཔའ་མོ་ཏཱ་རེ་ཏུཏྟཱ་རེ། །སངས་རྒྱས་ཞལ་གྱི་པདྨ་ཡི། །གེ་སར་ལས་བྱུང་ཁྱོད་ལ་འདུད། །སྟོན་ཀའི་ཟླ་བ་རྒྱས་པ་ཡི། །དཀྱིལ་འཁོར་དང་མཚུངས་ཞལ་མངའ་མ། །མཆོག་སྦྱིན་ཕྱག་རྒྱས་ཨུཏྤལ། །བསྣམས་མ་ཁྱོད་ལ་ཕྱག་འཚལ་ལོ། །འཁོར་བའི་གཟེབ་ལས་ཏུཏྟཱ་རེ། །སྭཱ་ཧཱས་ཉོན་མོངས་ཞི་བར་མཛད། །ཨོྃ་གྱིས་ངོ་བོ་ཉིད་ཀྱིས་ནི། །ཚངས་པའི་སྒོ་འབྱེད་མ་ལ་འདུད། །འཇིགས་པ་ཆེན་པོ་བརྒྱད་རྣམས་ལས། །འཇིག་རྟེན་ཐམས་ཅད་སྐྱོབ་པར་མཛད། །ཀུན་གྱི་མར་གྱུར་བཅོམ་ལྡན་འདས། །སྒྲོལ་མ་ཡུམ་ལ་ཕྱག་འཚལ་ལོ། །ཞེས་པས་བསྟོད། 

			བཟླས་པ་ནི། བཅོམ་ལྡན་འདས་མའི་ཐུགས་ཀར་འཁོར་ལོ་དཀར་པོ་རྩིབས་བརྒྱད་ཡིག་འབྲུ་དང་བཅས་པ་གསལ་བ་ལ། རང་གི་ཐུགས་ཀའི་སྔགས་ཕྲེང་ལས་འོད་ཟེར་དཀར་པོའི་རྣམ་པ་བར་མ་ཆད་དུ་བྱུང་། གཟུངས་ཐག་ལ་བརྒྱུད་དེ་བུམ་ལྷའི་ཐུགས་ཀའི་འཁོར་ལོ་ཡིག་འབྲུ་དང་བཅས་པ་ལ་ཕོག་པས་ཐུགས་རྒྱུད་བསྐུལ། དེ་ལས་འོད་ཟེར་འཕྲོས། སངས་རྒྱས་ཐམས་ཅད་ཀྱི་ཡེ་ཤེས་བྱིན་རླབས་དང་། བརྟན་གཡོ་མ་ལུས་པའི་ཚེ་བསོད་དཔལ་འབྱོར་ཐམས་ཅད་བདུད་རྩིའི་ངོ་བོར་སྤྱན་དྲངས། བུམ་ལྷའི་ཐུགས་ཀར་ཐིམ་པས། འཁོར་ལོ་ཡིག་འབྲུ་དང་བཅས་པ་དང་། སྐུའི་གནས་ཐམས་ཅད་ལས་ཡེ་ཤེས་ཀྱི་བདུད་རྩིའི་རྒྱུན་བབས། བུམ་པ་ཡོངས་སུ་གང་བར་གྱུར། ཞེས་དམིགས་གནད་དང་ལྡན་པས་ཡིག་བཅུ་དང་། ཚེ་ཤམ་ཅན་བཟླ། མཇུག་ཏུ་ཨོྃ་ཨཱཪྻ་ཏཱ་རཱེ་ས་པ་རི་ཝཱ་ར་ཨརྒྷཾ་སྭཱ་ཧཱ། པཱདྱཾ་སྭཱ་ཧཱ། པུཥྤེ་ཨཱཿཧཱུྂ། སོགས་ཀྱིས་མཆོད་པ་དང་། ལྷ་དང་ལྷ་མིན་སོགས་ཀྱིས་བསྟོད། བླ་མ་ཡིད་བཞིན་འཁོར་ལོ་སོགས་འདོད་གསོལ་གོང་ལྟར་བྱ། 

			དུང་ཆོས་ཀྱི་ཆུ་མེ་ཏོག་དང་བཅས་གཟུངས་ཐག་དང་མ་བྲལ་བར། ཨོྃ་བཛྲ་ཨརྒྷཾ་ཨཱཿ ཧཱུྂ། ཞེས་མཆོད་ཡོན་གྱི་ཚུལ་དུ་བུམ་པར་བླུགས། དྲིལ་བུ་གསིལ་བཞིན་ཨོྃ་བཛྲ་ཏཱ་རེ་སམཡམནུཔཱལཡ། བཛྲ་ཏཱ་རེ་ཏྭེནོཔཏིཥྛ། དྲྀ ཌྷོ་མེ་བྷཝ། སུཏོ ཥྱོ་མེ་བྷཝ། སུཔོཥྱོ་མེ་བྷཝ། ཨནུརཀྟོ་མེ་བྷཝ། སརྦ་སིདྡྷི མྨེ་པྲཡཙྪ། སརྦ་ཀརྨསུ་ཙ་མེ་ཙིཏྟཾ་ཤྲེཡཿ ཀུརུ་ཧཱུྂ། ཧ་ཧ་ཧ་ཧ་ཧོཿ བྷགཝན་སརྦ་ཏཐཱགཏ། བཛྲ་ཏཱ་རེ་མཱ་མེ་མུཉྩ། ཏཱ་རེ་བྷཝ། མཧཱ་སམཡ་སཏྟྭ་ཨཱཿ ཞེས་ཡིག་བརྒྱ་ཚར་གསུམ་བརྗོད། བཅོམ་ལྡན་འདས་མ་ཐུགས་ཀའི་འཁོར་ལོ་དང་བཅས་པ་ཡེ་ཤེས་ཀྱི་བདུད་རྩིའི་རང་བཞིན་དུ་ཞུ་བ་དམ་ཚིག་གི་བུམ་པའི་ཆུ་དང་དབྱེར་མེད་པར་གྱུར། བུམ་པ་རྡོ་རྗེ་དྲྭ་བས་གཡོགས་པར་བསམ་ལ། ཨོྃ་ཨཱ་ཧཱུྂ། གིས་བསྲུང་བར་བྱའོ། །

			སྐབས་འདིར་བརྟན་བཞུགས་ལ་ཚེ་རིལ་དང་ཚེ་ཆང་འབུལ་ན། གྲུབ་རྒྱལ་ཚེ་དབང་ནས་འབྱུང་བ་ལྟར། ཨོྃ་ཨཱཿ པདྨཱནྟ་ཀྲྀཏས་བསངས། ཨོྃ་སྭབྷཱཝས་སྦྱངས། ཚེ་ཆང་གི་སྣོད་ཨ་ལས་ཀ་པཱ་ལ་ཡངས་ཤིང་རྒྱ་ཆེ་བའི་ནང་དུ། ཨོྃ་ཨཱཿ ཧཱུྂ་ཏྲཱྃ་ཨཱཿ ལས་རིགས་ལྔའི་རང་བཞིན་གྱི་ཚེ་སྤེལ་བའི་དམ་ཚིག་གི་རྫས་སུ་གྱུར་པ་ལ་ཧྲཱིཿདམར་པོས་མཚན་པ། དེའི་འོད་ཟེར་གྱིས་འཁོར་འདས་ཀྱི་ཚེ་བཅུད་ཐམས་ཅད་བསྡུས་ཏེ་ཐིམ། ཞུ་ཞིང་འདྲེས་པ་ལས་འཆི་བ་མེད་པའི་ཡེ་ཤེས་ཀྱི་བདུད་རྩིར་གྱུར་པར་བསམ་ལ། ཨོྃ་ཨཱཿ ཧཱུྂ་ཏྲཱྃ་ཨཱཿ ཞེས་དང༌། ཧྲཱིཿ བརྒྱ་རྩ་བརྒྱད་བཟླས་པས་བྱིན་གྱིས་བརླབས། ཚེ་རིལ་ཨོྃ་ལས་རིན་པོ་ཆེའི་སྣོད་ཡངས་ཤིང་རྒྱ་ཆེ་བར་གཏོར་མའི་དངོས་པོ་བྷྲཱུྂ་ཞུ་བ་ལས་ཚེ་སྤེལ་བའི་འདོད་ཡོན་གྱི་རྣམ་པ་མ་ཚང་བ་མེད་པ་ལ་ཧྲཱིཿ ཡིག་དམར་པོས་མཚན་པ། དེའི་འོད་ཟེར་གྱིས་འཁོར་འདས་ཀྱི་འབྱུང་བཞི་དང་འདོད་ཡོན་གྱི་བཅུད་ཐམས་ཅད་བསྡུས་ཏེ་ཐིམ། ཞུ་ཞིང་འདྲེས་པ་ལས། འཆི་མེད་ཡེ་ཤེས་ཀྱི་བཅུད་ལེན་ཆེན་པོ་འདོད་པ་ལྔའི་སྤྲིན་འཕྲོ་བར་བསམ་ལ། ནམསྶརྦ་ཏཐཱགཏེབྷྱོ་བིཤྭ་མུ་ཁེབྷྱཿ སརྦཐཱ་ཁཾ་ཨུ དྒཏེ་སྥར ཎ་ཨིམཾ་གགན་ཁཾ་སྭཱ་ཧཱ། ཞེས་ནམ་མཁའ་མཛོད་ཀྱི་སྔགས་དང་ཕྱག་རྒྱས་བྱིན་གྱིས་བརླབ་བོ། །

			གཉིས་པ་མཆོག་གི་ཡུལ་ལ་བྱ་བ་ལ་དོན་བཅུ་གཅིག་སྟེ། བླ་མ་ལྷར་བསྐྱེད་པ། སྐུ་ཚེ་བསྲིང་བའི་བཟླས་དམིགས་བྱ་བ། མཆོད་བསྟོད་བྱ་བ། ཐུགས་རྒྱུད་བསྐུལ་བ། ཚེ་འགུག་ཅིང་བསྟིམ་པ། བརྡ་མཚོན་དབུལ་བ། བརྟན་བཞུགས་ཀྱི་གསོལ་བ་འདེབས་པ། ཞལ་བཞེས་གནང་བ། གཏང་རག་དབུལ་བ། བཀྲ་ཤིས་མངའ་གསོལ་བྱ་བ། ཤིས་པ་བརྗོད་པའོ། །

			དེ་ལ་དང་པོ་བླ་མ་ལྷར་བསྐྱེད་པ་ནི། སྐབས་འདིར་བརྟན་བཞུགས་འབུལ་ཡུལ་དེ་ཉིད་སྤོས་རྒྱས་བཀུར་བསྟི་དང་བཅས་སྤྱན་དྲངས་ནས། གདན་ཁྲི་བཤམས་པ་ལ་བཞུགས་སུ་གསོལ། དེ་ནས་བརྟན་བཞུགས་འབུལ་ཡུལ་གདན་ཁྲི་དང་བཅས་པ་ལ་བསང་ཆུས་ ཨོྃ་ཨཱཿ པདྨཱནྟ་ཀྲྀཏ་ཧཱུྂ་ཕཊ་ཀྱིས་བསངས། ཨོྃ་སྭབྷཱཝ་ཤུདྡྷཱཿ སརྦ་དྷརྨཱཿ སྭབྷཝ་ཤུདྡྷོཉ་ཧཾ ས་སྦྱངས། སྟོང་པ་ཉིད་དུ་གྱུར། སྟོང་པའི་ངང་ལས་སེང་གེ་ཆེན་པོ་བརྒྱད་ཀྱིས་བཏེག་པའི་རིན་པོ་ཆེའི་ཁྲི་གཞོམ་གཞིག་དང་བྲལ་བ། སྣ་ཚོགས་རྡོ་རྗེ་དང་གཡུང་དྲུང་གིས་མཚན་པའི་སྟེང་དུ། པདྨ་དཀར་པོ་འདབ་མ་བརྒྱད་དང་ལྡན་པའི་ལྟེ་བར། ཨཿ ལས་ཟླ་བའི་དཀྱིལ་འཁོར་ཉ་གང་བ་དྲི་མ་དང་བྲལ་བའི་གདན་ལ། དུས་གསུམ་སངས་རྒྱས་ཐམས་ཅད་ཀྱི་ངོ་བོ་དཔལ་ལྡན་བླ་མ་དམ་པའི་ཐུགས་རྣམ་པར་མི་རྟོག་པའི་ཡེ་ཤེས་ཀྱི་ངོ་བོ་ཡི་གེ་ཏཱྂ་ཡིག་དཀར་པོས་མཚན་པ། དེ་ལས་འོད་འཕྲོས་འཕགས་པ་མཆོད། སེམས་ཅན་གྱི་དོན་བྱས། སླར་འདུས་ཤིང་ཡོངས་སུ་གྱུར་པ་ལས་ངོ་བོ་དཔལ་ལྡན་བླ་མ་དམ་པ། རྣམ་པ་རྗེ་བཙུན་མ་སྒྲོལ་མ་སྐུ་མདོག་ཟླ་བ་ཆུ་ཤེལ་ལྟར་དཀར་ཞིང་འོད་ཟེར་ལྔ་ལྡན་དུ་འཕྲོ་བ། སྒེག་ཅིང་ཆགས་པའི་ཉམས་ཅན་ནུ་འབུར་ཟུང་གིས་མཛེས་པ། ཞི་བ་ཆེན་པོའི་འཛུམ་ཞལ་ཅན། དབུ་ལ་སྤྱན་གསུམ་དང་། ཕྱག་ཞབས་བཞིའི་མཐིལ་དུའང་སྤྱན་རེ་རེ་སྟེ་ཡེ་ཤེས་ཀྱི་སྤྱན་བདུན་དང་ལྡན་པ། ཕྱག་གཡས་པས་མཆོག་སྦྱིན་གྱི་ཕྱག་རྒྱ་དང་། གཡོན་པས་མཐེབ་སྲིན་སྦྱར་བས་ཨུཏྤལ་དཀར་པོ་འདབ་བརྒྱ་སྙན་དྲུང་དུ་རྒྱས་པའི་ཡུ་བ་ཐུགས་ཀར་འཛིན་པ། མུ་ཏིག་དཀར་པོ་གཙོ་བོར་གྱུར་པའི་རིན་པོ་ཆེ་སྣ་ཚོགས་པའི་དབུ་རྒྱན། སྙན་ཆ། མགུལ་རྒྱན། དོ་ཤལ། སེ་མོ་དོ། དཔུང་རྒྱན། ཕྱག་ཞབས་ཀྱི་གདུ་བུ་སྐ་རགས་གཡེར་ཁའི་ཕྲེང་བ་དང་བཅས་པ། ལྷ་རྫས་ཀྱི་མེ་ཏོག་དུ་མས་མཛེས་པ། ལྷ་རྫས་ཀྱི་དར་དཀར་པོའི་སྟོད་གཡོགས་དང་། དབང་པོའི་གཞུ་ལྟ་བུའི་དར་གྱི་སྨད་གཡོགས་གསོལ་བ། དབུ་སྐྲ་ལི་བ་ལྟག་པར་བཅིངས་པ། ཞབས་རྡོ་རྗེའི་སྐྱིལ་མོ་ཀྲུང་གིས་བཞུགས་ཤིང་ཟླ་བའི་རྒྱབ་ཡོལ་ཅན་དུ་གྱུར། དེའི་དཔྲལ་བར་ཨོྃ་དཀར་པོ། མགྲིན་པར་ཨཱཿདམར་པོ། ཐུགས་ཀའི་ཆ་སྨད་དུ་ཧཱུྂ་སྔོན་པོ། ཐུགས་ཀའི་དབུས་སུ་པད་དཀར་དང་ཟླ་བ་ལ་ཏཱྂ་དཀར་པོ། དེ་ལས་འོད་ཟེར་འཕྲོས། རང་བཞིན་གྱི་གནས་ནས་བསྒོམ་པ་དང་འདྲ་བའི་ཡེ་ཤེས་པ་སྤྱན་དྲངས། བཛྲ་ས་མཱ་ཛཿ ཨོྃ་བཛྲ་ཨརྒྷཾ་སྭཱ་ཧཱ། ཨོྃ་བཛྲ་པཱདྱཾ་སྭཱ་ཧཱ། ཨོྃ་བཛྲ་པུཥྤེ་ཨཱཿ ཧཱུྂ། དེ་བཞིན་དུ། དྷཱུཔེ། ཨཱལོཀེ། གནྡྷེ། ནཻཝེདྱེ། ཤབྡ་ཨཱཿ ཧཱུྂ། བར་གྱིས་མཆོད། ཛཿཧཱུྂྂ་བྂ་ཧོཿ གཉིས་སུ་མེད་པར་གྱུར། སླར་ཡང་ས་བོན་གྱི་འོད་ཀྱིས་དབང་ལྷ་རིགས་ལྔ་འཁོར་བཅས་སྤྱན་དྲངས། ཨོྃ་པཉྩ་ཀུ་ལ་ས་པ་རི་ཝཱ་ར་ཨརྒྷཾ་སྭཱ་ཧཱ། པཱདྱཾ་སྭཱ་ཧཱ། པུཥྤེ་ཨཱཿ ཧཱུྂ། སོགས་སྔ་མ་ལྟར་གྱིས་མཆོད། དེ་བཞིན་གཤེགས་པ་ཐམས་ཅད་ཀྱིས་ལྷ་ལ་མངོན་པར་དབང་བསྐུར་དུ་གསོལ། ཞེས་གསོལ་བ་བཏབ་པས་དབང་གི་ལྷ་རྣམས་ཀྱིས། ཇི་ལྟར་བལྟམས་པ་ཙམ་གྱིས་ནི། །ལྷ་རྣམས་ཀྱིས་ནི་ཁྲུས་གསོལ་ལྟར། །ལྷ་ཡི་ཆུ་ནི་དག་པ་ཡིས། །དེ་བཞིན་བདག་གིས་ཁྲུས་གསོལ་ལོ། ཨོྃ་སརྦ་ཏཐཱགཏ་ཨབྷིཥེཀཏ་སམཡ་ཤྲེཡེ་ཧཱུྂ། ཞེས་གསུངས་ཤིང་བུམ་པའི་ཆུས་དབང་བསྐུར། སྐུ་གང་དྲི་མ་དག །ཆུ་ལྷག་ཡར་ལུད་པ་ལས་འོད་དཔག་མེད་ཀྱིས་དབུ་བརྒྱན་པར་བསམ། སྤྲུལ་པའི་མཆོད་ལྷ་རྣམས་ཀྱིས་བླ་མ་རྗེ་བཙུན་མ་དབྱེར་མེད་པ་ལ་མཆོད་པར་མོས་ལ། ཨོྃ་གུ་རུ་ཨཱརྱཱ་ཏཱ་རཱེ་ས་པ་རི་ཝཱ་ར་ཨརྒྷཾ་སྭཱ་ཧཱ། པཱདྱཾ་སྭཱ་ཧཱ། པུཥྤེ་ཨཱཿ ཧཱུྂ། སོགས་གོང་བཞིན་མཆོད། ལྷ་དང་ལྷ་མིན་སོགས་ཤོ་ལོ་ཀ་གཅིག་གིས་བསྟོད། 

			གཉིས་པ་སྐུ་ཚེ་བསྲིང་བའི་བཟླས་དམིགས་བྱ་བ་ལ། ཇོ་བོའི་ལུགས་ཀྱི་ཚེ་བསྲིང་བའི་དམིགས་པ་གཙོ་བོ་ནི་སྤྲོ་བསྡུ་དང། བཟླས་པ། རྡོར་བཟླས། སྲུང་འཁོར། ཚེ་ཕུར་གདབ་པ་ལྔ་པོོ་ཡིན་པར་གསུངས་མོད། བཟླས་པ་ནི་སྤྲོ་བསྡུའི་དམིགས་པ་སོགས་ཀྱི་ཞར་ལ་འབྱུང་བས་ཟུར་དུ་མི་བགྲང་། ལྷག་མ་བཞི་པོའི་སྟེང་དུ་གྲུབ་ཆེན་པཀྴིའི་སྙན་རྒྱུད་ཀྱི་མན་ངག་བསྣན་པས་ལྔ་འོང་བ་ཡིན་པས། 

			དང་པོ་རྡོར་བཟླས་ཀྱིས་སྐུ་ཚེ་བསྲིང་བ་ནི། རླུང་རོ་ལན་གསུམ་བསལ་བས་སྡིག་སྒྲིབ་བག་ཆགས་ཚེའི་བར་ཆད་ཐམས་ཅད་བསལ་བར་བསྒོམ། རླུང་དལ་ལ་འཇམ་པ་སྣ་ནས་ཕྱིར་འགྲོ་བའི་ཚེ་ཐུགས་ཀའི་ཏཱྂ་ལས་འོད་ཟེར་འཕྲོས། རླུང་ནང་དུ་འོངས་བའི་ཚེ་འོད་ཟེར་ཏཱྂ་ལ་བསྡུ། རླུང་གནས་པའི་ཚེ་ཏཱྂ་ལ་སེམས་གཏད་དེ། རླུང་འབྱུང་འཇུག་དང་སྦྲགས་ནས་ཏཱྂ་མང་དུ་བཟླ་ཞིང་བསྒོམ་པར་བྱའོ། །

			གཉིས་པ་སྤྲོ་བསྡུ་དང་བཅས་པའི་ངག་བཟླས་ཀྱིས་སྐུ་ཚེ་བསྲིང་བ་ནི། བླ་མ་རྗེ་བཙུན་མར་གསལ་བའི་ཐུགས་ཀར་འཁོར་ལོ་ཡིག་འབྲུ་དང་བཅས་པ་ལས་འོད་ཟེར་དཀར་པོས་སྐུ་ལུས་ཀྱི་ནང་ཐམས་ཅད་གང་། སྡིག་སྒྲིབ་ནད་གདོན། དུས་མ་ཡིན་པའི་འཆི་བ། ཁྱད་པར་དུ་གཞན་གྱི་སྲོག་བཅད་པ་དང་། འཚོ་བའི་རྐྱེན་འཕྲོག་པ་སོགས་སྐུ་ཚེ་ཉམས་པར་འགྱུར་བའི་ལས་སྒྲིབ་ཐམས་ཅད་སངས་ཀྱིས་དག །འོད་ཟེར་ཕྱི་རོལ་དུ་འཕྲོས། །ས་ཆུ་མེ་རླུང་འབྱུང་བཞིས་བསྡུས་པའི་བརྟན་པ་སྣོད་ཀྱི་འཇིག་རྟེན་གྱི་བཅུད་དང་དྭངས་མ་ཐམས་ཅད་བདུད་རྩིའི་རྣམ་པར་བསྡུས། ཐུགས་ཀའི་འཁོར་ལོ་དང་བཅས་པ་ལ་ཐིམ་པས་ལུས་ཀྱི་ཟུངས་དང་སེམས་ཀྱི་རྟེན་ཏུ་གྱུར་པས་སྲ་བརྟན་རྡོ་རྗེའི་ཚེ་ཐོབ་པར་གྱུར། 

			ཡང་ཐུགས་ཀའིི་འཁོར་ལོ་ཡིག་འབྲུ་དང་བཅས་པ་ལས་འོད་ཟེར་འཕྲོས། ཚེའི་རིག་འཛིན། ལྷ་དང་དྲང་སྲོང་། མཁས་གྲུབ་དགེ་བཤེས། འཁོར་ལོས་བསྒྱུར་རྒྱལ། ཕྱོགས་སྐྱོང་སྡེ་བརྒྱད་སོགས་གཡོ་བ་བཅུད་ཀྱི་སེམས་ཅན་རྣམས་ཀྱི་ཚེ་བསོད་ཀྱི་བཅུད་ཐམས་ཅད་གནོད་པ་མེད་པར་བདུད་རྩིའི་རྣམ་པར་བསྡུས། ཐུགས་ཀའི་འཁོར་ལོ་དང་བཅས་པ་ལ་ཐིམ་པས་ལུས་ཀྱི་ཟུངས་དང་སེམས་ཀྱི་རྟེན་ཏུ་གྱུར་པས་སྲ་བརྟན་རྡོ་རྗེའི་ཚེ་ཐོབ་པར་གྱུར།  

			ཡང་ཐུགས་ཀའི་འཁོར་ལོ་དང་ཡིག་འབྲུ་ལས་འོད་ཟེར་འཕྲོས། མཆོག་གསུམ་རྩ་གསུམ་མ་ལུས་པ་མཆོད་ཅིང་ཐུགས་དམ་བསྐུལ། །དེ་དག་གི་སྐུ་གསུང་ཐུགས་ཀྱི་བྱིན་རླབས། མཁྱེན་བརྩེ་ནུས་པའི་ཡོན་ཏན། ཁྱད་པར་དུ་འཆི་མེད་ཚེ་དང་ཡེ་ཤེས་ཀྱི་དངོས་གྲུབ་ཐམས་ཅད་འོད་ཟེར་གྱི་རྣམ་པར་བསྡུས་ཏེ་བསྟིམས་པས་བཀྲག་མདངས་གཟི་བརྗིད་རབ་ཏུ་འབར། རྡོ་རྗེ་ཚེའི་དངོས་གྲུབ་ཐོབ་པར་བསམས་ལ། ཨོྃ་ཏཱརེ་ཏུཏྟཱརེ་ཏུརེ་སྭཱཧཱ། ཞེས་རྩ་བའི་ཡི་གེ་བཅུ་པ་དང་། ཨོྃ་ཏཱརེ་ཏུཏྟཱརེ་ཏུརེ་བླ་མའི་མཚན་བཅུག །ཨཱ་ཡུཿཔུཎྱ་ཛྙཱ་ན་པུཥྚིཾ་ཀུ་རུ་སྭཱ་ཧཱ། ཞེས་ལས་སྔགས་དང་སྦྲེལ་ཏེ་བརྒྱ་ཙམ་བཟླ།

			གསུམ་པ་སྲུང་འཁོར་གྱིས་སྐུ་ཚེ་བསྲིང་བ་ནི། འཁོར་ལོ་གུར་ཁང་དང་བཅས་པ་འདི་ཉིད་སྤྱིར་སྲུང་འཁོར་ཟབ་མོར་གྲགས་པ་ཡིན་ལ། ཁྱད་པར་པཎ་ཆེན་ཤཱཀྱ་ཤྲཱིས་ངེས་པར་དགོས་པར་བཞེད་པས་དེ་ལྟར་བྱ་སྟེ། སླར་ཡང་ཐུགས་ཀའི་འཁོར་ལོ་སྔགས་ཕྲེང་དང་བཅས་པ་ལས་འོད་ཟེར་དཀར་པོ་དཔག་ཏུ་མེད་པ་འཕྲོས། བླ་མའི་སྐུ་ཡི་ཕྱི་རོལ་དུ་ཟླ་བའི་མདོག་ཅན་གྱི་འཁོར་ལོ་དཀར་པོ་རྩིབས་བཅུ་གུར་ཐབས་སུ་གནས་ཤིང་། མི་མངོན་པར་མྱུར་དུ་འཁོར་བའི་ལྟེ་བ་ཟླུམ་པོ་ཡངས་པའི་ནང་དུ། བླ་མ་འཕགས་མ་སྒྲོལ་མ་ཡིད་བཞིན་འཁོར་ལོ་རྒྱན་དང་ཆ་ལུགས་ཡོངས་སུ་རྫོགས་པར་གསལ་བའི་ཐུགས་ཀར་འཁོར་ལོ་ཡིག་འབྲུ་དང་བཅས་པ། སྟེང་དུ་ཨོྃ། འོག་ཏུ་ཧཱ། རྩིབས་ཀྱི་རྩ་བ་སྦུབས་སྟོང་གི་ཐད་ཀྱི་ནང་དུ་མདུན་ནས་གཡས་སྐོར་དུ་ཡི་གེ་བརྒྱད་བཅས་ཀྱི་ཡིག་འབྲུ་རྣམས་དཀར་པོ། དེ་ལས་འོད་ཟེར་དཀར་པོ་ཟླ་བའི་ཟེར་མ་ལྟ་བུ། སེར་པོ་གསེར་གཙོ་མ་ལྟ་བུ། དམར་པོ་པདྨ་རཱ་ག་ལྟ་བུ། ལྕགས་ཁ་ཐོ་རེངས་ཀྱི་གནམ་ལྟ་བུ། ལྗང་གུ་མར་གད་ལྟ་བུ། མཆིན་ཁ་ཀོང་སྤྲུལ་རིན་པོ་ཆེའི་ཁྲིད་ཡིག་ཏུ་མཐིང་ཁ་སྨུག་ཞད་ཅན་ཡིན་པར་གསུངས། ཨིནྡྲ་ནཱི་ལ་ལྟ་བུ་རྣམས་རིམ་པར་སྤྲོས། སྐུ་ལུས་ཀྱི་ནང་ཐམས་ཅད་གང་། དུས་དང་དུས་མ་ཡིན་པའི་འཆི་བའི་འཇིགས་པ་ཐམས་ཅད་བསལ། སླར་འོད་ཟེར་ཕྱི་རོལ་དུ་འཕྲོས། སྣོད་ཐམས་ཅད་བདེ་བ་ཅན་ལྟ་བུར་བྱས། སེམས་ཅན་ཐམས་ཅད་འཕགས་མ་སྒྲོལ་མའི་གོ་འཕང་ལ་བཀོད། སངས་རྒྱས་ཐམས་ཅད་ཀྱི་སྐུ་གསུང་ཐུགས་གཉིས་སུ་མེད་པའི་ཡེ་ཤེས་འོད་ཟེར་དཀར། སེར། དམར། སྔོ། ལྗང་། མཐིང་གི་རྣམ་པ་རིམ་པར་བྱོན། སྐུ་ལུས་ཀྱི་ནང་ཐམས་ཅད་གང་། ཐུགས་ཀའི་འཁོར་ལོ་དང་ཡིག་འབྲུ་དང་བཅས་པ་ལ་ཐིམ་པས་ཞི་རྒྱས་དབང་དྲག་དང་། ལས་སྣ་ཚོགས་པའི་དངོས་གྲུབ་ཐོབ་ཅིང་བརྟན་པར་བྱས། འོད་ལྷག་མ་རྣམས་འཁོར་ལོའི་གུར་ཁང་གི་ཕྱི་རོལ་འདོམ་གང་གི་ས་ནས་འོད་དཀར་པོའི་གུར་ཁང་། དེའི་ཕྱིར་སེར་པོ། དེའི་ཕྱིར་དམར་པོ། དེའི་ཕྱིར་ལྕགས་ཁ། དེའི་ཕྱིར་ལྗང་གུ། དེའི་ཕྱིར་འོད་མཆིན་ཁའི་གུར་ཁང་རྣམས་ཀྱང་འདོམས་རེའི་བར་ཐག་ཅན། སྟེང་འོག་ཕྱོགས་མཚམས་རྣམས་ཀྱང་ཀུན་ཏུ་འཁོར་བའི་ཟླུམ་པོའི་རྣམ་པ་ཅན། སྲ་བ་བརྟན་པ། སྲུབ་མེད་པ། བསྐལ་པའི་རླུང་གི་སེར་བུ་ཙམ་ཡང་མི་ཐར་བ། བར་སྟོང་ཐམས་ཅད་ཨུཏྤལ་སྔོན་པོ་ཁ་བྱེ་མ་ཐག་པས་གང་བར་གསལ་བཏབས་ལ། མཐར་དེ་ཐམས་ཅད་ཀྱང་སྒྱུ་མ་དང། ཆུ་ཟླ་དང་། མིག་ཡོར་དང་། སྨིག་རྒྱུ་དང། མེ་ལོང་གི་གཟུགས་བརྙན་ལྟར་བདེན་རྫུན་དང་བྲལ་བ། སྣང་ལ་རང་བཞིན་མེད་པ་ཤེས་རབ་ཀྱི་ཕ་རོལ་ཏུ་ཕྱིན་པའི་ངོ་བོ་ཉིད་དོ།  །ཞེས་ཟུང་འཇུག་ཆུ་ཟླ་ལྟ་བུ་བདེ་ལ་མི་ཞེན། གསལ་ལ་མི་འཛིན་པར་ཡུན་རིང་དུ་མཉམ་པར་བཞག །འདི་ནི་ཇོ་བོ་བཀའ་གདམས་པས་སྟོང་ཉིད་སྲུང་བ་བླ་མེད་དུ་གསུངས་པ་དང་དོན་མཐུན་པའོ། །དེ་ལྟར་སྒོམ་པས་སྐྱོ་ན་ཕྱི་ནང་གི་སྒྲ་སྐད་དང་། དབུགས་ཀྱི་འགྱུ་བ་ཐམས་ཅད་སྒྲོལ་མའི་སྔགས་ཀྱི་རང་སྒྲར་རང་བཞིན་གྱིས་གྲགས་པ། དེའང་བྲག་ཆ་ལྟར་གྲག་སྟོང་བདེན་རྫུན་དང་བྲལ་བའི་ངང་དུ་ཤེས་པ་ཁོང་གློད་ཅིང་ལྕེ་རྩེ་གཡོ་ཙམ་དུ་ཡི་གེ་བཅུ་པ་ཅི་ནུས་དང་། གྲུབ་ཆེན་ཀརྨ་པཀྴིའི་སྒྲོལ་དཀར་གྱི་ལས་ཚོགས་ལས་འབྱུང་བའི་ཨོྃ་ཏཱརེ་ཏུཏྟཱརེ་ཏུརེ་དཔལ་ལྡན་བླ་མ་ཡོན་མཆོད་འཁོར་དང་བཅས་པ་སྲུངས་ཤིག་སྭཱ་ཧཱ། ཞེས་པའང་བཟླ་བར་བྱའོ། །

			བཞི་པ་སྙན་བརྒྱུད་ཚེ་སྒྲུབ་དང་འབྲེལ་བའི་སྒོ་ནས་སྐུ་ཚེ་བསྲིང་བ་ནི། སྲུང་འཁོར་དབུས་ཀྱི་བླ་མ་རྗེ་བཙུན་མའི་ཐུགས་ཀ་ནས་འོད་ཟེར་འཕྲོས། མདུན་གྱི་ནམ་མཁར་སྒྲོལ་མ་ལྷ་ལྔ། སྐུ་མདོག་དཀར། སེར། དམར། སྔོ། ལྗང་གི་རྣམ་པ་ཅན། རྒྱན་ཆ་ལུགས་ཐམས་ཅད་གཙོ་མོ་ལྟ་བུ། ཕྱག་ན་འཆི་བ་མེད་པའི་ཚེ་ཡི་བུམ་པ་ཐོགས་པ་ལྔ་སྤྱན་དྲངས། དེ་དག་གིས་ཡེ་ཤེས་ཀྱི་བདུད་རྩི་དཔལ་ལྡན་བླ་མའི་སྤྱི་བོ་ནས་མར་བླུགས་པ་ཙམ་གྱིས་འཆི་བ་མེད་པ་ཚེ་ཡི་དངོས་གྲུབ་ཐོབ་པར་མོས། ཨོྃ་ཏཱརེ་ཏུཏྟཱརེ་ཏུརེ་བླ་མའི་མཚན་བཅུག །ཨཱ་ཡུཿ ཛྙཱན་བྷྲཱུྂ་སྭ་ཧཱ། ཞེས་པ་ཅི་ནུས་བཟླ། འདིའི་དམིགས་པ་དང་སྔགས་ནི་གྲུབ་ཆེན་པཀྴིའི་སྒྲོལ་དཀར་གྱི་ལས་ཚོགས་ནས་བྱུང་བའི་མན་ངག་གོ །

			ལྔ་པ་ཐུགས་ཀར་ཚེ་ཕུར་གདབ་པའི་སྒོ་ནས་སྐུ་ཚེ་བསྲིང་བ་ནི། སླར་ཡང་བླ་མ་རྗེ་བཙུན་མར་གསལ་བའི་སྐུ་ལུས་ཀྱི་ནང་སྟོང་སང་ངེ་བ། དར་དཀར་གྱི་གུར་ཕུབ་པའམ། ཤེལ་དཀར་གྱི་བུམ་པ་ལྟ་བུའི་དབུས་དྲང་པོར། སྲོག་རྩ་ཤེལ་གྱི་ཀ་བ་བཙུག་པ་ལྟ་བུ། ཡར་སྣ་སྤྱི་བོ་ལ་ཅུང་ཟད་མ་རེག་པར་ཡོད་པ་ལ་ཐིག་ལེ་དཀར་པོ་བདེ་བ་ཆེན་པོའི་རང་བཞིན་དང་། མར་སྣ་གསང་གནས་ལ་ཅུང་ཟད་མ་རེག་པ་ཡོད་པ་ལ་ཐིག་ལེ་དམར་པོ་དྲོད་ཀྱི་རང་བཞིན་ཅན་གྱིས་བཀག་པ། སྙིང་གའི་ཐད་ཀྱི་དབུས་སུ་རླུང་སེམས་ཀྱི་ངོ་བོ་ཏཱྂ་ཡིག་དཀར་པོ་འོད་ཟེར་འཕྲོ་ཞིང་བརྟན་པར་བསྒོམ། གསལ་ཐེབས་པ་ན་རླུང་རོ་བསལ། བུམ་ཅན་ནམ་བར་རླུང་བཟུང་བས་ཏཱྂ་ལས་བྱུང་བའི་སྲོག་གི་རླུང་སྔོ་དམར་གྱིས་སྲོག་རྩའི་ནང་འགྲོ་འོང་མེད་པར་གང་བ་ལ་དམིགས་ཏེ་སེམས་བཟུང་ངོ་། །

			གསུམ་པ་མཆོད་བསྟོད་ལ་གཉིས་ལས། དང་པོ་མཆོད་པ་ལའང་བཞི། མཆོད་པ་བྱིན་གྱིས་བརླབ་པ། ཉེར་སྤྱོད་འབུལ་བ། འདོད་ཡོན་ལྔ་འབུལ་བ། མཎྜལ་འབུལ་བའོ། །དང་པོ་ནི། མཆོད་པ་ཨོྃ་ཨཱཿ པདྨཱནྟ་ཀྲྀཏས་བསངས། ཨོྃ་སྭབྷཱཝ ས་སྦྱངས། སྟོང་པའི་ངང་ལས་གནས་ཁང་བྷྲཱུྂ་ལས་རིན་པོ་ཆེ་སྣ་ཚོགས་ལས་གྲུབ་པའི་ཐར་པ་ཆེན་པོའི་གཞལ་མེད་ཁང་མཚན་ཉིད་ཐམས་ཅད་ཡོངས་སུ་རྫོགས་པའི་དབུས་སུ། ཨོྃ་ལས་རིན་པོ་ཆེའི་སྣོད་ཡངས་ཤིང་རྒྱ་ཆེ་བ། ཆོས་ཀྱི་དབྱིངས་དང་མཉམ་པ་རྣམས་ཀྱི་ནང་དུ་བྷྲཱུྂ་ལས་ཁམས་གསུམ་གྱི་རྫས་ལས་ཁྱད་པར་དུ་འཕགས་ཤིང་མཆོག་ཏུ་མི་འགྱུར་བའི་མཆོད་ཡོན། ཞབས་བསིལ། མེ་ཏོག །བདུག་སྤོས། མར་མེ། དྲི་ཆབ། ཞལ་ཟས། རོལ་མོ། འདོད་པའི་ཡོན་ཏན་ལྔ་ལ་སོགས་པ་མཆོད་རྫས་དྭངས་ཤིང་ཐོགས་པ་མེད་པ་འཕགས་པ་ཀུན་ཏུ་བཟང་པོའི་རྣམ་པར་ཐར་པ་ལས་བྱུང་བའི་མཆོད་པའི་སྤྲིན་ལས་ཀྱང་ཆེས་ཆེར་ལྷག་པ་རབ་འབྱམས་ནམ་མཁའི་མཐར་ཁྱབ་པར་རྒྱས་པར་འགེངས་ཤིང་། དུས་འཁོར་བ་ཇི་སྲིད་མ་སྟོངས་ཀྱི་བར་དུ་རྒྱུན་མི་འཆད་པར་འབྱུང་བའི་རང་བཞིན་དུུ་གྱུར། ནམ་མཁའ་མཛོད་ཀྱི་རྒྱ་སྨིན་མཚམས་སུ་བསྐོར་ཞིང་། ཨོྃ་སརྦ་བིད་པཱུ་ར་པཱུ་ར་སུ་ར་སུ་ར་ཨཱ་བརྟ་ཡ་ཨཱ་བརྟ་ཡ་ཧོ། ཨོྃ་བཛྲ་སྥར་ཎ་ཁཾ། ཞེས་དང་། སོ་སོའི་རྒྱ་བཅས། ཨོྃ་བཛྲ་ཨརྒྷཾ་སྭཱ་ཧཱ། ཨོྃ་བཛྲ་པཱདྱཾ་སྭཱ་ཧཱ། ཨོྃ་བཛྲ་པུཥྤེ་ཨཱཿ ཧཱུྂ། དེ་བཞིན་དུ། བཛྲ་དྷཱུཔེ་ཨཱཿ ཧཱུྂ། ཨཱལོཀེ། གནྡྷེ། ནཻཝེདྱེ། ཤབྡའི་བར་སྦྱར་རོ། །

			གཉིས་པ་ཉེར་སྤྱོད་འབུལ་བ་ནི། དྭངས་བསིལ་རྙོག་པ་མེད་པའི་མཆོད་ཡོན་དང། །དྲི་ཞིམ་རེག་ན་བདེ་བའི་ཞབས་བསིལ་རྒྱུན། །སྣ་ཚོགས་དབང་གཞུ་ལྟར་བཀྲ་མེ་ཏོག་ཚལ། །ཡོངས་འདུའི་བསུང་ཞིམ་འཐུལ་བའི་བདུག་པའི་སྤྲིན། །ཉི་ཟླ་ནོར་བུའི་སྒྲོན་མེ་འོད་དུ་འབར། །བྱུག་པས་གདུང་བ་ཀུན་སེལ་དྲི་ཡི་ཆབ། །ཕུན་ཚོགས་རོ་བརྒྱ་ལྡན་པའི་ཞལ་ཟས་མཆོག །སྙན་བརྗིད་རོལ་མོའི་བྱེ་བྲག་སྣ་ཚོགས་ཀྱིས། །བླ་མ་རྗེ་བཙུན་བཅོམ་ལྡན་འདས་མ་མཆོད། །ཨོྃ་གུ་རུ་ཨཱཪྻ་ཏཱ་རཱེ་ས་པ་རི་ཝཱ་ར་ཨརྒྷཾ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྂ། དེ་བཞིན་དུ་པཱདྱཾ། པུཥྤེ། དྷཱུཔེ། ཨཱལོཀེ། གནྡྷེ། ནཻཝེདྱེ། ཤབྡའི་བར་སྦྱར་རོ། །

			གསུམ་པ་འདོད་ཡོན་ལྔ་འབུལ་བ་ནི། བདེ་ཆེན་ལང་ཚོ་རྒྱས་པའི་སྨིན་ལེགས་མ། །ཡིད་འཕྲོག་གཟུགས་མཛེས་འདོད་པའི་གར་དུ་བསྒྱུར། །མགྲིན་པའི་དབྱངས་བདུན་རྫོགས་པའི་གླུ་དབྱངས་ལེན། །སྐུ་དང་ཞལ་ལས་ག་བུར་དྲི་བསུང་འཕྲོ། །མ་མཆུའི་སྦྲང་རྩི་མངར་བའི་རོ་བདའ་ཞིང་། །འཇམ་མཉེན་རེག་བྱས་མཆོག་གི་བདེ་བ་སྟེར། །དབང་པོའི་ཡུལ་དུ་གང་ཤར་སྣང་བ་ཀུན། །འདོད་ཡོན་ལྷ་མོའི་རོལ་པར་འཆར་བ་ཡིས། །བླ་མ་རྗེ་བཙུན་བཅོམ་ལྡན་འདས་མ་མཆོད། །ཨོྃ་གུ་རུ་ཨཱཪྻ་ཏཱ་རཱེ་ས་པ་རི་ཝཱ་ར་རཱུ་པ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྂ། དེ་བཞིན་ཤབྡ། གནྡྷེ། ར་ས། སྥརྴེའི་བར་སྦྱར་རོ། །མཆོད་པའི་ཚིག་འདི་དག་ནི་ཁོ་བོ་རང་ཉིད་ཀྱིས་སྦྱར་བའོ། །

			བཞི་པ་མཎྜལ་འབུལ་བ་ནི། དེ་ནས་ཚོགས་པའི་གཙོ་བོ་ཞིག་ལངས་ཏེ་སྤྲོ་ན་བརྗོད་བྱ་ཕུན་སུམ་ཚོགས་ཤིང་། རྗོད་བྱེད་རྒྱས་བསྡུས་འཚམས་པའི་མཎྜལ་གྱི་བཤད་པས་མཚམས་སྦྱར་ནས། མཎྜལ་སོ་བདུན་མ་འབུལ་ཏེ། ཨོྃ་བཛྲ་བྷུ་མི་ཨཱཿ ཧཱུྂ། གཞི་ཡོངས་སུ་དག་པ་དབང་ཆེན་གསེར་གྱི་ས་གཞི་སོགས་ནས། མངོན་པར་བཀོད་དེ་དུས་གསུམ་སངས་རྒྱས་ཐམས་ཅད་ཀྱི་ངོ་བོ་དཔལ་ལྡན་བླ་མ་དམ་པ་དོན་གྱི་སླད་དུ་མཚན་ནས་སྨོས་ན་བླ་མའི་མཚན་ནས་སྨོས་ཞབས་པད་བསྐལ་པ་རྒྱ་མཚོར་འཚོ་ཞིང་གཞེས་ལ། ཟབ་རྒྱས་ཆོས་ཀྱི་འཁོར་ལོ་རྟག་པ་རྒྱུན་དུ་བསྐོར་བར་གསོལ་བ་འདེབས་པའི་སླད་དུ་དབུལ་བར་བགྱིའོ། །ཞེས་འདོན་པ་ཁ་བསྒྱུར་ནས། ཐུགས་རྗེས་འགྲོ་བའི་དོན་དུ་ཞེས་སོགས་ཕྱག་ལེན་ལྟར་བྱ།

			གཉིས་པ་བསྟོད་པ་ནི་རྡོར་དྲིལ་འཛིན་བཞིན་པས། གང་གི་དྲིན་གྱིས་བདེ་ཆེན་ཉིད། །སྐད་ཅིག་ཉིད་ལ་འཆར་བ་གང་། །བླ་མ་རིན་ཆེན་ལྟ་བུའི་སྐུ། །རྡོ་རྗེ་ཅན་ཞབས་པད་ལ་འདུད། ཅེས་བླ་མའི་བསྟོད་པ་སྤྱི་འགྲོ་དང་། སྒྲོལ་དཀར་གྱི་བསྟོད་པ་ཁོ་བོས་བརྩམས་པའི་ཨུཏྤལ་གཞོན་ནུའི་མགུལ་རྒྱན་ལྟ་བུ་གང་འོས་སྐབས་དང་སྦྱར།

			བཞི་པ་ཐུགས་རྒྱུད་བསྐུལ་བ་ནི། བ་རི་ལུགས་ལ་རིགས་བདག་འོད་དཔག་མེད་ཚེ་དཔག་མེད་དུ་འཕོ་བའི་དམིགས་པ་མཛད་མོད་ཇོ་ལུགས་ལ་མི་འབྱུང་བས་ བླ་མ་རྗེ་བཙུན་མའི་སྤྱི་བོོར་རིགས་བདག་འོད་དཔག་མེད་སྤྲུལ་སྐུའི་རྣམ་པ་ཅན། སྐུ་མདོག་དམར་པོ་ཞལ་གཅིག་ཕྱག་གཉིས་མཉམ་བཞག་གི་ཕྱག་རྒྱས་འཆི་མེད་བདུད་རྩིས་བཀང་བའི་ལྷུང་བཟེད་བསྣམས་པ། སྐུ་ལ་ན་བཟའ་ཆོས་གོས་རྣམ་གསུམ་གསོལ་བ། ཞབས་རྡོ་རྗེའི་སྐྱིལ་མོ་ཀྲུང་གིས་བཞུགས་པ། མཚན་དང་དཔེ་བྱད་ཡོངས་སུ་རྫོགས་པར་གསལ་བའི་མཐའ་བསྐོར་དུ་བཀའ་བརྒྱུད་ཀྱི་བླ་མ་གྲུབ་ཐོབ་རྒྱ་མཚོའི་ཚོགས་བཀའ་བརྒྱུད་བླ་མ་རྣམས་ཀྱི་ཕྱག་ན་ཚེ་བུམ་བསྣམས་པ་བསྒོམ་ན་ལེགས་ཞེས་དྲུང་གོ་ཤྲི་ཆེན་པོ་གསུངས་ཕྱག་ན་འཆི་མེད་ཚེ་ཡི་བདུད་རྩིས་གང་བའི་བུམ་པ་བསྣམས་པ། ཐམས་ཅད་ཀྱང་དཔལ་ལྡན་བླ་མའི་སྐུ་ཚེ་བསྲིང་བ་ལ་དགོངས་པ་རྩེ་གཅིག་ཏུ་གཏད་པའི་རྣམ་པ་ཅན། ཏིལ་གྱི་གང་བུ་ཁ་བྱེ་བ་བཞིན་དུ་ནམ་མཁའི་དབྱིངས་ཐམས་ཅད་ཁྱབ་པར་བྱོན་པ་ལ། མོས་གུས་གདུང་ཤུགས་དྲག་པོས་གསོལ་བ་བཏབ་པས། བཀའ་བརྒྱུད་ཀྱི་བླ་མ་རྣམས་ཀྱི་ཕྱག་གི་ཚེ་བུམ་ལས་འཆི་མེད་བདུད་རྩིའི་རྒྱུན་གྱིས་བླ་མའི་སྤྱི་བོ་ནས་དབང་བསྐུར། མཐར་རྩ་བརྒྱུད་ཀྱི་བླ་མ་ཐམས་ཅད་ཀྱང་བླ་མ་རྗེ་བཙུན་མར་གསལ་བ་ལ་ཐིམ་པས་འགྱུར་མེད་ཚེ་ཡི་དངོས་གྲུབ་ཐོབ་པར་མོས། 

			བདུན་པ་བརྟན་བཞུགས་ཀྱི་གསོལ་བ་འདེབས་པ་ནི། དེ་ནས་བརྟན་བཞུགས་འབུལ་ཡུལ་དེ་ཉིད་ཀྱི་སྒོས་ཀྱི་ཞབས་བརྟན་ནམ། སྤྱི་འགྲོའི་བརྟན་བཞུགས་ཀྱི་ཚིགས་བཅད་གང་འོས་ལན་གསུམ་སོགས་ལོང་སྐབས་དང་བསྟུན། སྤྱི་ཙམ་ལ་སྟོད་འབྲུག་བསྟན་པའི་མངའ་བདག་འབའ་ར་བ་རྒྱལ་མཚན་དཔལ་བཟང་གིས་མཛད་པའི་གདན་བཞུགས་ཀྱི་གསོལ་འདེབས་བྱིན་རླབས་ཅན་འདི་འདོན་པར་བྱ་སྟེ། བླ་མ་རྟག་པའི་རྡོ་རྗེ་ལ་གསོལ་བ་འདེབས། །སྐུ་འདས་གྲོངས་མེད་པར་བྱིན་གྱིས་རློབས། །བླ་མ་ངག་དབང་རྡོ་རྗེ་ལ་གསོལ་བ་འདེབས། །གསུང་རྒྱུན་ཆད་མེད་པར་བྱིན་གྱིས་རློབས། །བླ་མ་མི་བསྐྱོད་རྡོ་རྗེ་ལ་གསོལ་བ་འདེབས། །ཐུགས་སྐྱེ་འགག་མེད་པར་བྱིན་གྱིས་རློབས། །བླ་མ་རིན་ཆེན་རྡོ་རྗེ་ལ་གསོལ་བ་འདེབས། །ཡོན་ཏན་ཡོངས་སུ་རྫོགས་པར་བྱིན་གྱིས་རློབས། །བླ་མ་དོན་ཡོད་རྡོ་རྗེ་ལ་གསོལ་བ་འདེབས། །འཕྲིན་ལས་དར་ཞིང་རྒྱས་པར་བྱིན་གྱིས་རློབས། །བླ་མ་སྐུ་ཁམས་བཟང་བར་གསོལ་བ་འདེབས། །མཆོག་ཏུ་སྐུ་ཚེ་རིང་བར་གསོལ་བ་འདེབས། །ཕྲིན་ལས་དར་ཞིང་རྒྱས་པར་གསོལ་བ་འདེབས། །བླ་མ་དང་འབྲལ་བ་མེད་པར་བྱིན་གྱིས་རློབས། །མི་འགྱུར་རྡོ་རྗེའི་གདན་ལ་བཞུགས་སུ་གསོལ། །འགྱུར་མེད་རྡོ་རྗེའི་གདན་ལ་བཞུགས་སུ་གསོལ། །འགྲོ་བ་སེམས་ཅན་གྱི་དོན་ལ་བཞུགས་སུ་གསོལ། །འཁོར་བ་མ་སྟོང་གི་བར་དུ་བཞུགས་སུ་གསོལ། །

			དེ་ལྟར་གསོལ་བ་བཏབ་པའི་མཐར། ཚོགས་པའི་གཙོ་བོར་གྱུར་པ་དེས་གུས་པ་ཆེན་པོའི་ཕྱག་གསུམ་སྔོན་དུ་འགྲོ་བས་ཐལ་མོ་སྦྱར་བ་དང་བཅས། ལེགས་བཤད་ཀྱི་འབེལ་གཏམ་རྒྱས་པར་སྤྲོ་བའམ། སྤྲོས་པ་བསྡུས་པའི་ཚུལ་གྱིས་གསོལ་ན། ཕྱོགས་བཅུ་དུས་གསུམ་གྱི་དེ་བཞིན་གཤེགས་པ་ཐམས་ཅད་ཀྱི་ངོ་བོ། །ཆོས་ཀྱི་ཕུང་པོ་སྟོང་ཕྲག་བརྒྱད་ཅུ་རྩ་བཞིའི་འབྱུང་གནས། འཕགས་པའི་དགེ་འདུན་ཐམས་ཅད་ཀྱི་མངའ་བདག །སྐྱབས་གནས་ཀུན་འདུས་ཀྱི་བླ་མ་རྡོ་རྗེ་འཆང་ཆེན་པོ་གང་ཉིད། རིས་སུ་མ་ཆད་པའི་བསྟན་པ་དང༌། མཐའ་ཡས་པའི་འགྲོ་བའི་དོན་དུ་ཞབས་པད་བསྐལ་པ་རྒྱ་མཚོར་འཚོ་ཞིང་གཞེས་ནས། ཟབ་རྒྱས་ཆོས་ཀྱི་འཁོར་ལོ་རྟག་པ་རྒྱུན་དུ་བསྐོར་བར་བདག་ཅག་འདིར་འདུས་ཤིང་ཚོགས་པ་རྣམས་ཀྱིས་དངོས་པོ་ཀུན་གྱིས་བཏུད་ཅིང་གསོལ་བ་འདེབས་པ་ལགས་ན། དེ་དེ་བཞིན་དུ་ཞལ་གྱིས་བཞེས་པ་ཅི་གནང༌། ཞེས་པ་ལྟ་བུའི་ཞལ་བཞེས་ཞུ་བའི་རིམ་པ་རྒྱས་བསྡུས་ཇི་ལྟར་རིགས་པས་གསོལ་བ་བཏབ། 

			བརྒྱད་པ་ཞལ་བཞེས་གནང་བ་ནི། བརྟན་བཞུགས་འབུལ་ཡུལ་དེ་ཉིད་ཀྱིས་དམིགས་བསལ་འདི་ཙམ་བཞུགས་པའི་ཞལ་བཞེས་གནང་བའམ། ཡང་ན་སྤྱིར་བཏང་ཙམ་དུ། གལ་ཏེ་བསྟན་པ་རྒྱས་པ་དང་། །སེམས་ཅན་ཕན་པའི་རྒྱུར་འགྱུར་ན། །མི་ལོ་བརྒྱ་རྩ་བརྒྱད་ལྷག་སོགས། །གང་འདོད་འཚོ་བར་བླ་མ་དང་། །རྒྱལ་བ་སྲས་དང་བཅས་པས་བདག །དབང་བཅུ་ལྡན་པར་བྱིན་གྱིས་རློབས། །ཞེས་པ་ལྟ་བུའི་ཞལ་བཞེས་གནང་། 

			དགུ་པ་གཏང་རག་མཎྜལ་འབུལ་བ་ནི། གོང་ལྟར་ཨོྃ་བཛྲ་བྷུ་མི་ཨཱཿ ཧཱུྂ། གཞི་ཡོངས་སུ་དག་པ་དབང་ཆེན་གསེར་གྱི་ས་གཞི་སོགས་མཎྜལ་སོ་བདུན་མ་ཕུལ་ཏེ། མངོན་པར་བཀོད་དེ་དཔལ་ལྡན་བླ་མ་དམ་པ་དོན་གྱི་སླད་དུ་མཚན་ནས་སྨོས་ན་བླ་མའི་མཚན་ནས་སྨོས་ཞབས་པད་བསྐལ་པ་རྒྱ་མཚོར་འཚོ་ཞིང་གཞེས་ལ། ཟབ་རྒྱས་ཆོས་ཀྱི་འཁོར་ལོ་རྟག་པ་རྒྱུན་དུ་བསྐོར་བའི་ཞལ་བཞེས་བཟང་པོ་ལེགས་པར་ཐོབ་པའི་བཀའ་དྲིན་གཏང་རག་གི་ཡོན་དུ་འབུལ་བར་བགྱིའོ། །ཞེས་སོགས་འདོན་པ་ཁ་བསྒྱུར་ལ་འབུལ་ལོ། །

			སྔོན་ཡང་དག་པར་རྫོགས་པའི་སངས་རྒྱས་ཤཱཀྱ་ཐུབ་པ་ལ། གསང་བའི་བདག་པོ་ཕྱག་ན་རྡོ་རྗེས་ཡུངས་ཀར་ཕུལ་ནས་བཀྲ་ཤིས་པའི་རྫས་སུ་བྱིན་གྱིས་བརླབས་པར་མཛད་པའི་མཐུ་ལ་བརྟེན་ནས། དེང་འདིར་དཔལ་ལྡན་བླ་མ་དམ་པའང་ཡུངས་ཀར་གྱི་རྫས་ལ་བརྟེན་ནས་སྐུ་ཚེ་བསྐལ་པ་རྒྱ་མཚོར་བརྟན་ཅིང་། འདུལ་བ་རྣམ་བཞིའི་ཕྲིན་ལས་ས་གསུམ་དུ་ཁྱབ་ཅིང་རྟག་པའི་དགེ་ལེགས་ཀྱི་སྣང་བ་དམ་པས་ཤིན་ཏུ་བཀྲ་ཤིས་པར་གྱུར་ཅིག །ཡུངས་ཀར་རྡོ་རྗེའི་རིགས་ཏེ་ཐམས་ཅད་དུ། །བགེགས་རྣམས་མ་ལུས་རབ་ཏུ་འཇོམས་བྱེད་ཅིང་། །མཐུ་སྟོབས་ཡོན་ཏན་ཕུན་སུམ་ཚོགས་གྱུར་པ། །བཀྲ་ཤིས་དེས་ཀྱང་བགེགས་རྣམས་ཞི་བར་ཤོག །སྤྲོ་ན་རྟགས་བརྒྱད་དང་། སྣ་བདུན་ཡང་ཕྱག་ལེན་བཞིན་འབུལ། 

			བཅུ་གཅིག་པ་ཤིས་པ་བརྗོད་པ་ནི། ཕུན་སུམ་ཚོགས་པ་མངའ་བ་གསེར་གྱི་རི་བོ་འདྲ། །ཞེས་སོགས་དཔལ་གྱི་མགུར་ནས་བྱུང་བའི་བཀྲ་ཤིས་ཀྱི་ཚིགས་སུ་བཅད་པ་རྒྱ་ཆེར་བརྗོད་ཅིང་མེ་ཏོག་གི་ཆར་དབབ། རོལ་མོ་སྙན་ཅིང་ཡུན་རིང་བར་བྱ། དེ་ནས་བསྟན་འབར་མ་སོགས་བསྟན་པ་རྒྱས་པའི་བདེན་ཚིག་བསྒྲགས་ནས་བརྟན་བཞུགས་འབུལ་ཡུལ་དེ་ཉིད་སྤོས་རོལ་གྱིས་རང་གནས་སུ་སྤྱན་དྲངས་པར་བྱའོ། །

			གསུམ་པ་རྗེས་ཀྱི་བྱ་བ་ནི། མདུན་བསྐྱེད་ལ་ཨོྃ་ཨཱཪྻ་ཏཱ་རཱེ་ས་པ་རི་ཝཱ་ར་ཨརྒྷཾ་སྭཱ་ཧཱ། པཱདྱཾ་སྭཱ་ཧཱ། པུཥྤེ་ཨཱཿ ཧཱུྂ། སོགས་ཀྱིས་མཆོད་པ་དང་། ལྷ་དང་ལྷ་མིན་སོགས་ཀྱིས་བསྟོད། ཨོྃ་བཛྲ་ཏཱ་རེ་སམཡམནུཔཱལཡ། བཛྲ་ཏཱ་རེ་ཏྭེནོཔཏིཥྛ། དྲྀ ཌྷོ་མེ་བྷཝ། སུཏོ ཥྱོ་མེ་བྷཝ། སུཔོཥྱོ་མེ་བྷཝ། ཨནུརཀྟོ་མེ་བྷཝ། སརྦ་སིདྡྷི མྨེ་པྲཡཙྪ། སརྦ་ཀརྨསུ་ཙ་མེ་ཙིཏྟཾ་ཤྲེཡཿ ཀུརུ་ཧཱུྂ། ཧ་ཧ་ཧ་ཧ་ཧོཿ བྷགཝན་སརྦ་ཏཐཱགཏ།  བཛྲ་ཏཱ་རེ་མཱ་མེ་མུཉྩ། ཏཱ་རེ་བྷཝ། མཧཱ་སམཡ་སཏྟྭ་ཨཱཿ ཞེས་ཡི་གེ་བརྒྱ་པ་ལན་གསུམ་དང་། མ་འབྱོར་པ་དང་སོགས་ཀྱིས་ནོངས་པ་བཤགས།

			བདག་བསྐྱེད་ཉེར་བསྡུ་བྱ་བ་ནི། སྣང་སྲིད་ཐམས་ཅད་འཕགས་མ་སྒྲོལ་མའི་དཀྱིལ་འཁོར་དུ་གྱུར། དེ་ཐམས་ཅད་སྲུང་འཁོར་ལ་ཐིམ། རང་ཉིད་རྟེན་དང་བརྟེན་པར་བཅས་པའང་རིམ་གྱིས་ཐུགས་ཀའི་ཏཱ་ལ་ཐིམ། དེའང་མས་རིམ་གྱིས་འོད་གསལ་དུ་ཞུགས་པར་གྱུར། ཟུང་འཇུག་གི་སྐུར་ལྡང་བ་ནི། སླར་རང་ཉིད་འཕགས་མ་སྒྲོལ་མའི་སྐུར་གྱུར་པའི་གནས་གསུམ་དུ་ཨོྃ་ཨཱཿ ཧཱུྂ་གིས་མཚན་པར་གྱུར། སྣང་གྲགས་ཀྱི་ཆོས་ཐམས་ཅད་དོན་དམ་པར་རང་བཞིན་མེད་པ་སྣང་ཆ་སྒྱུ་མ་ལྟ་བུ་ཡེ་ཤེས་ལྷའི་ངོ་བོར་རྣམ་པར་དག་གོ །

			མདུན་བསྐྱེད་ཀྱི་ཡེ་ཤེས་པ་རྣམས་ ཨོྃ། འདིར་ནི་རྟེན་དང་ལྷན་ཅིག་ཏུ། །འཁོར་བ་སྲིད་དུ་བཞུགས་ནས་ཀྱང་། །ནད་མེད་ཚེ་དང་དབང་ཕྱུག་དང་། །མཆོག་རྣམས་ལེགས་པར་སྩལ་དུ་གསོལ། །ཨོྃ་སུཔྲཏིཥྛ་བཛྲ ས་རྟེན་ལ་བརྟན་པར་བཞུགས་སུ་གསོལ། དགེ་བ་འདི་ཡིས་མྱུར་དུ་བདག །སྒྲོལ་མ་དཀར་མོ་འགྲུབ་གྱུར་ནས། །སོགས་དགེ་བ་བསྔོ་བ་དང་། 

			སངས་རྒྱས་བྱང་ཆུབ་སེམས་དཔའ་དང་། །དགེ་འདུན་བདག་ལ་དགོངས་སུ་གསོལ། །བདག་སོགས་སེམས་ཅན་ཐམས་ཅད་ཀྱིས། །ཐོག་མེད་འཁོར་བ་ཆེན་པོ་ནས། །སྦྱིན་དང་ཚུལ་ཁྲིམས་སྒོམ་པ་ཡི། །དགེ་བགྱིས་བགྱིད་སྩལ་རྗེས་ཡི་རང་། །དེ་ལྟར་བགྱིས་པའི་དགེ་བ་ཡི། །སྦྱིན་པ་དམ་པ་སེམས་ཀྱི་ནི། །རྒྱན་དང་ཡོ་བྱད་རྣལ་འབྱོར་གྱི། །ཚོགས་སུ་གྱུར་ཏེ་ཕ་མ་དང་། །མཁན་པོ་སློབ་དཔོན་ལ་སོགས་ཀྱི། །ཆེད་དུ་སངས་རྒྱས་ཐོབ་པར་ཤོག །མ་ཐོབ་བར་དུ་བདག་དགེ་འདིས། །ཐེག་ཆེན་བླ་མ་མཆོག་བསྟེན་ནས། །སྡོམ་གསུམ་གནས་པའི་ལུས་བཟུང་ཞིང་། །ཡིད་ལ་འདོད་པ་ཀུན་འགྲུབ་སྟེ། །ཕན་ཚུན་སྡིག་པ་མི་སོགས་ཤོག །འདིར་ཡང་དགེ་འབྱུང་བསོད་ནམས་ཀྱིས། །ཚེ་དང་བསོད་ནམས་ལོངས་སྤྱོད་དང་། །འཁོར་དང་དགེ་སྦྱོར་ལ་སོགས་པའི། །ཕུན་སུམ་ཚོགས་པ་ཀུན་གྱིས་འབྱོར། །བར་ཆད་མ་ལུས་ཞི་བར་ཤོག །ཅེས་རྗེ་བཙུན་མི་ལར་སྒྲོལ་མས་དངོས་སུ་གསུངས་པའི་སྨོན་ལམ་ཀྱང་འདོན། 

			མཐར་བཀྲ་ཤིས་བརྗོད་པ་ནི། གང་གི་ཞབས་པད་རབ་མཛེས་པར། །ལྷར་བཅས་སྲིད་དང་ཞི་ཀུན་གྱི། །ཕྱག་བགྱིས་ཐལ་སྦྱར་རབ་བཏུད་པ། །དེ་ཡིས་རྟག་པར་བཀྲ་ཤིས་ཤོག །རྒྱལ་མཆོག་ཚེ་དཔག་མེད་པའི་ཡུམ། །འཆི་མེད་ངེས་པར་སྟེར་བ་མོ། །རིག་པ་འཛིན་མ་བཅོམ་ལྡན་འདས། །ཡིད་བཞིན་འཁོར་ལོའི་བཀྲ་ཤིས་ཤོག ། ཀུན་གྱི་དབུས་སོན་གདོད་མའི་ཡུམ། །ལྷ་མི་ཡིད་རིག་རང་བཞིན་མ། །དགའ་མཆོག་བྱེ་བ་འབུམ་གྱི་གཏེར། །བདེ་དབང་རབ་སྦྱིན་བཀྲ་ཤིས་ཤོག །ཕྲིན་ལས་མཐའ་དག་སྒྲུབ་པའི་ཡུམ། །ཅི་བསམ་ཡིད་བཞིན་འགྲུབ་མཛད་མ། །འདོད་པ་ཀུན་སྦྱིན་དཔག་བསམ་ཤིང་། །རྟག་པར་རྒྱས་བྱེད་བཀྲ་ཤིས་ཤོག །འགྲོ་བ་ཀུན་ལ་བྱམས་པའི་ཡུམ། །བགེགས་ལ་གཅིག་ཏུ་དཔའ་ཞིང་གཏུམ། །འཛུམ་རླབས་ཡིད་དུ་འོང་བའི་ཞལ། །རབ་མཛེས་གསལ་ལྡན་བཀྲ་ཤིས་ཤོག །ཀུན་སྤྱོད་ཀུན་གྱི་རང་བཞིན་མ། །མ་ལུས་དགེ་ལེགས་ཀུན་གྱི་བདག །མཐོང་ཐོས་དྲན་རེག་ཚིམས་བྱེད་མ། །མཚན་དཔེ་རབ་མཆོག་བཀྲ་ཤིས་ཤོག །གང་ལ་རྒྱལ་ཀུན་གུས་བཏུད་དེ། །ཕྱག་འཚལ་ཐལ་སྦྱར་རབ་བསྟོད་པ། །ལྷ་རྣམས་ཀྱི་ནི་ལྷར་གྱུར་མ། །བཅོམ་ལྡན་སྒྲོལ་མའི་བཀྲ་ཤིས་ཤོག །བདག་དང་སྐྱེ་དགུ་ཐམས་ཅད་རྣམས། །འཇིགས་པ་ཀུན་ལས་རབ་སྒྲོལ་ཞིང་། །ཕན་དང་བདེ་བ་རབ་འཕེལ་བས། །འདོད་དོན་ཀུན་གྲུབ་བཀྲ་ཤིས་ཤོག །འདི་དང་ཕ་རོལ་ཐམས་ཅད་དུ། །དྲན་པ་ཙམ་གྱིས་བདེ་བྱེད་པ། །བཅོམ་ལྡན་འདས་མ་ཁྱོད་ཀྱི་ཞབས། །རྟག་པར་རབ་མཆོད་བཀྲ་ཤིས་ཤོག །ཁྱོད་དགྱེས་རབ་མཆོག་དབང་པོའི་དབང་། །དད་བརྩོན་དྲན་འཛིན་ཤེས་རྣམས་ཀྱིས། །རབ་རྒྱས་ལྷུན་པོ་ལྟར་བརྟན་པའི། །མི་ཟད་རབ་སྦྱོར་བཀྲ་ཤིས་ཤོག །བདེན་མཆོག་སྐྱབས་གསུམ་བདེན་དེ་བཞིན། །བདེན་ལྡན་ཇི་སྙེད་ཀུན་བདེན་པས། །ཤིས་པ་བརྗོད་པ་འདི་དག་གིས། །རྣམ་པ་ཀུན་ཏུ་བཀྲ་ཤིས་ཤོག །ཅེས་ཞྭ་དམར་མཁའ་སྤྱོད་དབང་པོའི་སྒྲོལ་མའི་མཎྜལ་གྱི་ཆོ་ག་འདོད་དོན་ཀུན་སྟེར་ལས་འབྱུང་བ་དང་། གཞན་ཡང་ཚངས་དང་ལྷ་དབང་སོགས་དང་། ཉིན་མོ་བདེ་ལེགས་སོགས་འབྲེལ་ཆགས་ཀྱི་ཤིས་བརྗོད་རྒྱས་པར་བྱའོ། །འདིར་རྟེན་འབྲེལ་གྱི་ཁྱད་པར་གྱིས་མཆོད་རྫས་རྟེན་དང་བཅས་པ་ཞག་གསུམ་གྱི་བར་དུ་མི་བསྡུ་བའི་ཕྱག་ལེན་ཡོད་དོ། །

			རྒྱལ་བ་ཀུན་ཡུམ་རྗེ་བཙུན་མའི། །ལྷ་སྔགས་ཏིང་འཛིན་ཟབ་མོ་ཡིས། །

			བསྟན་པའི་རྩ་ལག་དམ་པ་རྣམས། །སྐུ་ཚེ་ཡུན་དུ་བསྲིང་བའི་ཐབས། །

			དམ་པའི་ཕྱག་བཞེས་མ་ཉམས་པ། །ལག་ལེན་འཁྱེར་བདེའི་ཚུལ་དུ་བྲིས། །

			འདི་ལ་ནོངས་པ་གང་མཆིས་པ། །བླ་མ་ལྷ་ཡི་སྤྱན་སྔར་བཤགས། །

			དགེ་འདིས་དཔལ་ལྡན་བླ་མ་ཡི། །ཞབས་པད་རྡོ་རྗེའི་ཆོས་སུ་བརྟན། །

			ཐུགས་ཀྱི་བཞེད་དགུ་ཡོངས་འགྲུབ་ནས། །ཚེ་རབས་ཀུན་ཏུ་རྗེས་འཛིན་ཤོག །

			ཅེས་འཆི་མེད་ཚེ་སྦྱིན་འཕགས་མའི་སྒོ་ནས་ཡུལ་དམ་པ་ལ་བརྟན་བཞུགས་འབུལ་བའི་ཆོ་ག་འདི་ནི། བོད་ཁམས་གླིང་དགུའི་རིག་སྔགས་འཆང་བ་ཡོངས་ཀྱི་སྤྱི་རྗེ། དཔལ་ས་སྐྱའི་༸སྐྱབས་མགོན་གོང་མ་ཁྲི་ཆེན་རྡོ་རྗེ་འཆང་ཞེ་གཅིག་པ་ཆེན་པོའི་ཞལ་སྔ་ནས། དཀྱིལ་འཁོར་རྒྱ་མཚོའི་ཁྱབ་བདག་༸རྒྱལ་བའི་རྒྱལ་ཚབ་དྲུང་པ་གོ་ཤྲི་བཅུ་གཉིས་པ་ཆེན་པོ་ལ་འཕགས་མ་སྒྲོལ་མ་ཡིད་བཞིན་འཁོར་ལོའི་སྒོ་ནས་བརྟན་བཞུགས་ཤིག་འབུལ་ཐུབ་ཚེ་རྟེན་འབྲེལ་ལེགས་ཚོགས་ཆེ་ཚུལ་གྱི་བཀའ་བརྟག་ཕེབས་པར། རྗེ་བླ་མ་གང་གི་མཛོད་པ་ལུགས་གཉིས་ཀྱི་མཁྱེན་རབ་གསལ་བ་པྲཛྙའི་མིང་ཅན་ནས་རང་ལུགས་ལ་སྒྲོལ་དཀར་གྱི་སྒོ་ནས་བརྟན་བཞུགས་འབུལ་བའི་ཆོ་ག་ཕལ་ཆེར་བཞུགས་མེད་པ་འདྲ་བས་ཇི་ལྟར་བྱ་ཞེས་གསུངས་པ་ལ། 

			སྤྱིར་རང་རེ་ལ་དགྱེས་མཛད་མར་སྟོན་ཆེན་པོས་པཎ་ཆེན་ངག་དབང་གྲགས་པ་ལས་དངོས་སུ་གསན་ཏེ། རྔོག་ཆོས་སྐུ་རྡོ་རྗེ་ལ་གནང་བའི་སྒྲོལ་དཀར་རྔོག་ལུགས་སུ་གྲགས་པའི་བརྒྱུད་པ་དང་། ཡང་ངག་དབང་གྲགས་པ་ནས་ཇོ་བོ་རྗེ། དེ་ལས་བརྒྱུད་པའི་ཆུ་བོ་གསུམ་ཀ་རྗེ་སྒམ་པོ་པ་ལ་འདུས་ཏེ། གངས་ཅན་གྱི་ལྗོངས་འདིར་ཇོ་ལུགས་སྒྲོལ་དཀར་གྱི་བརྒྱུད་པ་ཕལ་མོ་ཆེ་རྗེ་འདི་ལས་མ་བརྒྱུད་པ་མེད་པ་ལྟ་བུའི་བཀའ་སྲོལ་གྱི་ཤིང་རྟ་ཆེན་པོར་གྱུར། དེའི་སྲས་ཀྱི་ཐུ་བོར་གྱུར་པ་མི་མཆོག་དུས་གསུམ་མཁྱེན་པ་དང་། དེ་ཉིད་ཀྱི་སྐུ་སྐྱེ་བ་ཕྱི་མ་མིང་ཡོངས་སུ་གྲགས་པ་གྲུབ་ཆེན་ཀརྨ་པ་སོགས་ནས་བརྒྱུད་པའི་སྒྲོལ་དཀར་གྱི་ལས་ཚོགས་སྟོང་བརྒྱ་རྩ་བརྒྱད་སོགས་ཞལ་གདམས་ཐུན་མོང་མ་ཡིན་པ་མང་དུ་བཞུགས་ཤིང་། ལྷག་པར་དོན་བརྒྱུད་གསེར་རིའི་ཕྲེང་བར་བཞུགས་པའི་བླ་མ་གོང་མ་ཕལ་མོ་ཆེར་ཞལ་གཟིགས་ལུང་བསྟན་རྒྱུན་མི་ཆད་པ་བྱུང་བས། སྐུ་ཚེ་དང་ཕྲིན་ལས་འཕེལ་བའི་ཡིད་ཆེས་མྱོང་རྟགས་དང་ལྡན་པ་སོགས་ཉེ་བརྒྱུད་བྱིན་རླབས་ཀྱི་བཀའ་སྲོལ་ཁྱད་པར་དུ་འཕགས་པ་བཞུགས་ཡོད་མོད།

			རང་ལུགས་ལ་རྗེ་བཙུན་མ་འདི་ཉིད་ཀྱི་སྒོ་ནས་བརྟན་བཞུགས་འབུལ་བའི་ཡིག་ཆ་ཡོད་པ་སྔར་མ་མཇལ་བས། རང་ངོས་ནས་གསར་བསྒྲིགས་ཞུ་ཐུབ་ཚེ་དགོས་པ་དང་དགེ་མཚན་ཅུང་ཟད་ཡོད་སྲིད་སྙམ་པས། ཇོ་ལུགས་དང་། མར་རྔོག་ནས་བརྒྱུད་པའི་ཀར་ལུགས་སྒྲོལ་དཀར་གྱི་ཡིག་ཆ་རྣམས་དང་། རིས་མེད་པའི་བླ་མ་དམ་པ་རྣམས་ཀྱིས་མཛད་པའི་བརྟན་བཞུགས་ཀྱི་ཆོ་ག་སོགས་ལ་བརྟེན་ནས་འགལ་མེད་འཁྱེར་བདེའི་ཚུལ་དུ། དཔལ་ཀརྨ་པའི་མཚན་གྱི་མེ་ཏོག་སྤྱི་བོར་ཕོག་པ། ཨོ་རྒྱན་ཕྲིན་ལས་སུ་འབོད་པའི་རྒྱལ་ཁམས་པ་དེས་ཤིང་མོ་སྦྲུལ་ལོའི་ཧོར་ཟླ་བརྒྱད་པའི་ཚེས་ཉེར་བརྒྱད་(སྤྱི་ལོ་ ༢༠༢༥ ཟླ་ ༡༠ ཚེས་ ༡༩ ཉིན་)ལ་སྦྱར་བའི་དགེ་བ་འདིའང་བདག་ལ་དམ་པའི་ཆོས་ཀྱི་བཀའ་དྲིན་ནོས་པའི་དཔལ་ལྡན་བླ་མ་དམ་པ་རྣམས་ཀྱིས་གཙོར་བྱས་རིས་སུ་མ་ཆད་པའི་བསྟན་འཛིན་གྱི་སྐྱེས་ཆེན་དམ་པ་ཐམས་ཅད་སྐུ་ཚེ་བརྟན་ཅིང་། མཛད་ཕྲིན་རྒྱས་པ་དང་། དེའི་མཐུ་ལ་བརྟེན་ནས་རྒྱལ་བའི་བསྟན་པ་དྲི་མ་མེད་པ་ཕྱོགས་དུས་གནས་སྐབས་ཐམས་ཅད་དུ་དར་ཞིང་རྒྱས་ལ་ཡུན་རིང་དུ་གནས་པའི་རྒྱུར་གྱུར་ཅིག་གུ །བཀྲ་ཤིས་དཔལ་འབར་འཛམ་གླིང་རྒྱན་དུ་ཤོག །སརྦ་མངྒ་ལཾ་བྷ་བནྟུ།། །།

			༄༅། །རྗེ་བཙུན་སྒྲོལ་མ་དཀར་མོ་ལ་བསྟོད་པ་ཨུ ཏྤལ་གཞོན་ནུའི་མགུལ་རྒྱན་ཞེས་བྱ་བ་བཞུགས་སོ། །

			རབ་འབྱམས་རྒྱལ་བའི་མཛད་པ་ཇི་སྙེད་པ། །

			སྣ་ཚོགས་ཚོན་གྱིས་བསྒྱུར་བའི་མན་ཤེལ་བཞིན། །

			མ་འདྲེས་ཅིར་ཡང་འཆར་བ་སྒྱུ་མའི་འཕྲུལ། །

			ཕྲིན་ལས་ལྷ་མོའི་སྐུར་བཞེངས་ཁྱོད་ལ་འདུད། །

			དཔལ་ལྡན་འཇིག་རྟེན་གསུམ་གྱི་དབང་ཕྱུག་གི། །

			ཐུགས་རྗེའི་སྤྱན་གྱི་ཆབ་རྒྱུན་ལས་བྱུང་ཞིང་། །

			འགྲོ་ཀུན་བུ་ལྟར་བརྩེ་བའི་མ་གཅིག་པུ། །

			གྲུ་འཛིན་རི་ཡི་མཛེས་མ་ཁྱོད་ལ་འདུད། །

			འཁོར་བ་མ་སྟོང་བར་དུ་བུད་མེད་ཀྱི། །

			རྣམ་པ་ཁོ་ནས་འགྲོ་དོན་བྱེད་དོ་ཞེས། །

			སྔོན་མེད་དམ་བཅའ་མཛད་པས་མ་རྣམས་ལ། །

			མི་འཇིགས་དབུགས་དབྱུང་སྩོལ་བ་ཁྱོད་ལ་འདུད། །

			འབུམ་ཕྲག་ཟླ་བ་ཞུན་མའི་རྩིགས་ངོས་ལ། །

			ཚངས་ཆེན་པིར་གྱིས་བྲིས་ཀྱང་མི་མཚོན་པའི། །

			སྲིད་ཞིའི་མཚར་སྡུག་ཡོངས་སུ་རྫོགས་པའི་དཔྱིད། །

			རབ་དཀར་ཚེ་ཡི་ལྷ་མོ་ཁྱོད་ལ་འདུད། །

			སྒྲིབ་བྲལ་ཐུགས་རྗེའི་སྤྱན་གྱིས་དུས་དྲུག་ཏུ། །

			འགྲོ་ཀུན་སུ་ཞིག་རྒུད་དམ་དར་བའི་ཚུལ། །

			ཡང་ཡང་བརྩེ་བས་གཟིགས་ཀྱང་མ་ངོམས་པར། །

			ཡེ་ཤེས་སྤྱན་བདུན་སྤྲུལ་པ་ཁྱོད་ལ་འདུད། །

			ཚོགས་གཉིས་རིན་ཆེན་རྒྱན་ཆའི་ཁུར་དུད་པའི། །

			སྣ་ཚོགས་འདོད་རྒུ་སྦྱིན་པའི་ཕྱག་རྒྱ་ལས། །

			ངོ་མཚར་འཆི་བ་མེད་པ་བདུད་རྩིའི་རྒྱུན། །

			རིས་མེད་འགྲོ་ལ་སྟེར་བ་ཁྱོད་ལ་འདུད། །

			སྙིང་རྗེའི་དྲི་བསུང་རབ་རྒྱས་ཨུཏྤ་ལའི། །

			ཡུ་བ་ཐུགས་ཀར་འཛིན་པའི་འཇོ་སྒེག་གིས། །

			བརྒྱད་གཉིས་འཇིགས་པས་མནར་བའི་འགྲོ་བ་ཀུན། །

			བརྩེ་བའི་འཛུམ་གྱིས་བསུ་བ་ཁྱོད་ལ་འདུད། །

			སྟོན་ཟླ་རྒྱས་པའི་དཔལ་ལྟར་མཛེས་པའི་སྐུ། །

			སྐལ་བཟང་རྣ་བར་འཇེབས་པ་ཚངས་པའི་གསུང། །

			ཟབ་ཡངས་ཐུགས་ཀྱི་རྒྱ་མཚོ་གཏིང་མཐའ་མེད། །

			ཡིད་བཞིན་འཁོར་ལོའི་སྐུ་གསུང་ཐུགས་ལ་འདུད། །

			རྣམ་དག་ཡིད་ཀྱི་མེ་ལོང་གཙང་མའི་ངོས། །

			བཅུ་དྲུག་ལང་ཚོ་རྫོགས་པ་རྗེ་བཙུན་མའི། །

			ཕྲ་རགས་ལྷ་སྐུའི་གསལ་སྣང་མཐར་ཕྱིན་ཏེ། །

			སྣང་སྲིད་དཀྱིལ་འཁོར་འཁོར་ལོར་འཆར་བར་མཛོད། །

			སྒོ་གསུམ་སྐུ་གསུང་ཐུགས་དང་དབྱེར་མེད་པར། །

			ལྷ་སྔགས་སྙིང་པོ་ཡི་གེ་བཅུ་པ་སོགས། །

			བཟླས་བརྗོད་ཆུ་བོའི་རྒྱུན་བཞིན་བརྩོན་པ་ཡིས། །

			ལས་བཞིའི་ཕྲིན་ལས་ལྷུན་གྱིས་འགྲུབ་པར་མཛོད། །

			ཡིད་བཞིན་འདོད་པ་འཇོ་བའི་འཁོར་ལོའི་དབུས། །

			ཏཱ་ཡིག་སྔགས་ཕྲེང་འོད་ཀྱི་དྲྭ་བ་ཅན། །

			འཕྲོ་འདུས་འཁོར་འདས་ཡོངས་ཀྱི་ཚེ་བཅུད་ཀུན། །

			མི་ཤིགས་སྲོག་གི་ཐིག་ལེར་བསྡུ་བར་མཛོད། །

			དྲི་མེད་ཆུ་ཤེལ་ནོར་བུའི་གུར་ཁྱིམ་ནི། །

			སྣ་ཚོགས་འོད་དང་ཨུཏྤལ་གཞོན་ནུས་གཏམས། །

			འཇིག་དུས་རླུང་གི་རྒྱུན་ཡང་མི་ཐར་བའི། །

			རྡོ་རྗེའི་སྲུང་བའི་གུར་དུ་སྦ་བར་མཛོད། །

			དཀར་དམར་ཐིག་ལེས་བཀག་པའི་དྷཱུ་ཏིའི་ཀློང་། །

			རླུང་སེམས་རང་བཞིན་ཏཱྂ་ཡིག་འོད་འབར་བར། །

			ལས་རླུང་ཆ་དང་བཅས་པ་རབ་ཞུགས་པས། །

			འཕོ་མེད་རྡོ་རྗེའི་ལང་ཚོ་འགྲུབ་པར་མཛོད། །

			གཟུང་འཛིན་འཁྲུལ་པའི་སྣང་བ་ཇི་སྙེད་པ། །

			བརྗོད་མེད་ནཱ་དའི་དབྱིངས་སུ་རབ་བསྡུས་ནས། །

			འོད་གསལ་ལྷན་སྐྱེས་འཕགས་མའི་རང་ཞལ་ཉིད། །

			སྒྲིབ་མེད་རྗེན་པར་མཐོང་བར་བྱིན་གྱིས་རློབས། །

			རང་རིག་དོན་གྱི་ཡེ་ཤེས་སྤྱན་རས་གཟིགས། །

			རང་མདངས་ལྷ་མོར་འཆར་བ་རྗེ་བཙུན་མ། །

			རང་བྱུང་ཆུ་མཚོར་རོལ་པའི་ཟླ་བ་ལྟར། །

			རང་དང་དབྱེར་མེད་འགྲུབ་པར་བྱིན་གྱིས་རློབས། །

			རྣམ་དཀར་ལེགས་བྱས་སྲད་བུས་སྦྲེལ་བ་ཡི། །

			སྐྱེ་བའི་ཚེ་རབས་མཱལླི་ཀ་ཡི་ཕྲེང། །

			ཐུགས་རྗེའི་ཕྱག་གིས་ནམ་ཡང་མི་འདོར་བར། །

			ཕན་བདེའི་དྲི་བསུང་རབ་ཏུ་འཕྲོ་གྱུར་ཅིག །

			ཇི་སྲིད་ནམ་མཁའི་དཀྱིལ་འཁོར་མ་ཟད་བར། །

			དེ་སྲིད་བདག་ཀྱང་སེམས་ཅན་རེ་རེའི་ཕྱིར། །

			གྲངས་མེད་བསྐལ་པའི་བར་དུ་ལེགས་གནས་ནས། །

			མཛད་པ་སྨོན་ལམ་ཁྱོད་ལྟར་འགྲུབ་པར་ཤོག །

